
ᐱᒋᐊᕐᓂᖓ
ᓄᓇᕗᑦ ᑲᔾᔮᕐᓇᖅᑐᐊᓘᕗᖅ ᓇᒥᓕᒫᖅ, ᐱᕈᖅᑐᖏᓪᓗ 
ᐊᔾᔨᐅᙱᐅᔭᖅᑐᑎᒃ, ᐆᒪᔪᖃᖅᑐᓂᓗ ᑕᑯᔪᒥᓇᖅᑐᐊᓗᖕᓂᒃ. 
ᑖᒃᑯᓄᖓ ᐃᓚᒋᔭᐅᒋᕗᑦᑕᐅᖅ ᐃᓄᐃᑦ ᐱᖅᑯᓯᖏᑦ ᐃᑎᔪᑦ 
ᓯᕗᓕᖏᓐᓂᒡᓗ ᐱᓯᒪᔭᖏᑦ. ᑖᒃᑯᐊ ᐃᓄᐃᑦ ᐊᑐᖅᓯᒪᔭᖏᑦ 
ᑐᓴᐅᒪᔭᐅᔪᓐᓇᖁᓪᓗᒋᑦ, ᓄᓇᕗᑦ ᓱᕈᖅᑕᐃᓕᒪᔭᕆᐊᖃᖅᐸᕗᑦ, 
ᐱᖅᑯᓯᑐᖃᕗᑦ ᐳᐃᒍᖅᑕᐃᓕᒪᓗᒋᑦ, ᐸᐸᑦᑎᐊᕐᓗᑎᒍᓗ 
ᐱᕈᖅᑐᑦ ᐆᒪᔪᓪᓗ ᑭᖑᕚᑦᑎᓐᓄᑦ.

ᒥᕐᖑᐃᖅᓯᕐᕕᖃᐅᖅᐳᖅ ᓇᒥᒐᓚᒃ ᓄᓇᕗᒻᒥ. ᑖᒃᑯᐊ ᒥᕐᖑᐃᖅᓯᕐᕖᑦ  
ᔭᒐᔾᔭᐃᒃᑯᑕᐅᕗᑦ ᑕᑯᒃᓴᐅᑎᑦᑎᓪᓗᑎᒡᓗ ᓄᓇᓕᑦᑕ ᐱᓐᓇᕆᔭᖏᓐᓂᒃ.  
ᓄᓇᕗᒻᒥ ᒥᕐᖑᐃᖅᓯᕐᕖᑦ ᐃᖃᓪᓕᐊᕐᕕᐅᕗᑦ, ᑐᐱᖅᓯᒪᔭᖅᑐᕐᕕᐅᕗᑦ,  
ᓄᓂᕙᒡᕕᐅᕗᑦ, ᐅᒥᐊᖅᑐᕐᕕᐅᕗᓪᓗ. ᐃᓚᖏᑦ ᒥᕐᖑᐃᖅᓯᕐᕖᑦ 
ᖃᖅᑲᖃᖅᐳᑦ, ᑰᖃᖅᐳᑦ, ᐃᓚᖏᓪᓗ ᐃᓪᓕᓂᑐᖄᓘᕗᑦ 
ᐊᑐᖅᑕᐅᖃᑦᑕᖅᓯᒪᔪᑦ ᐊᑯᓂᐊᓗᒃ. ᑖᒃᑯᐊ ᒥᕐᖑᐃᖅᓯᕐᕖᑦ ᐊᒥᓱᑦ  
ᐃᑦᑕᕐᓂᓴᖃᐅᖅᐳᑦ, ᑐᐱᕐᓄᑦ ᐱᕈᑐᖃᓂᒃ ᐃᓚᖏᑦ 
ᖃᕐᒪᓕᐅᕐᕕᐅᓯᒪᓪᓗᑎᒃ, ᑕᒪᒃᑯᐊᓗ ᓇᓗᓇᐃᖅᓯᑦᑎᐊᖅᐳᑦ 
ᐃᓄᐃᑦ ᓇᔪᖃᖅᑕᖅᓯᒪᓂᖏᓐᓂᒃ ᓄᓇᖏᓐᓂ ᐅᐊᑦᑎᐊᕈᐊᓗᓂᑦ.

ᒥᕐᖑᐃᖅᓯᕐᕕᓕᒫᑦ ᐃᓄᐃᑦ ᐱᖅᑯᓯᖏᓐᓂᒃ 
ᓇᓪᓕᐅᓐᓂᖅᓯᐅᕐᕕᐅᕙᒃᐳᑦ ᑭᐱᙳᐃᔭᕐᕕᐅᕗᓪᓗ ᓲᕐᓗ 
ᒥᕐᖑᐃᖅᓯᐅᕐᕕᐅᑉ ᐅᓪᓗᖓᓂ ᓇᓪᓕᐅᓐᓂᖅᓯᐅᕐᓂᕐᒥ, 
ᑐᐱᖅᓯᒪᔭᖅᑐᕐᕕᐅᓪᓗᑎᒡᓗ ᒪᒃᑯᒃᑐᓄᑦ, ᑐᑭᓯᕚᓪᓕᕈᑎᒃᓴᓂᒡᓗ 
ᐊᑐᐃᓐᓇᐅᑎᑦᑎᕙᒃᐳᑦ ᓴᖅᑭᔮᖅᑎᑦᑎᔪᓂᒃ ᓄᓇᕗᑦ 
ᐱᖁᑎᖏᓐᓂᒃ ᓄᓇᕗᒻᒥᐅᓄᑦ ᐳᓚᕋᑎᓄᓪᓗ.

ᕿᒥᕐᕈᓇᓚᐅᕐᓚᕗᑦ ᑖᒃᑯᐊ ᒥᕐᖑᐃᖅᓯᕐᕖᑦ ᐱᖁᑎᖏᓪᓗ! 
ᓇᓪᓕᐊᓐᓂᒃ ᐅᐸᒍᒪᔭᖃᓕᕐᓂᐊᖅᐱᖅᑲᐃ?

ᖁᕐᓗᖅ ᒥᕐᖑᐃᖅᓯᕐᕕᒃ ᐅᖓᓯᖕᓂᖃᖅᐳᖅ 13km-ᐸᓗᖕᓂᒃ 
ᓂᒋᖅᐸᓯᐊᓂ ᖁᕐᓗᖅᑑᑉ. “ᖁᕐᓗᖅ” ᐃᓄᐃᓐᓇᖅᑐᑦ ᐅᖃᐅᓯᖅ 
ᑐᑭᖃᖅᐳᖅ “ᑰᑉ ᓱᒃᑲᓂᖓᓄᑦ ᖃᐳᓕᓂᖅ, ᑰᑉ ᑲᑕᖕᓂᖓ”. ᖁᕐᓗᖅᑑᑉ 
ᑰᖓ ᒥᕐᖑᐃᖅᓯᕐᕕᒃᑰᖅᐳᖅ. ᑰᖕᓂᖓ ᐃᑭᑭᓐᓂᖃᖅᐳᖅ ᑲᑕᖕᓂᕐᒧᑦ 
ᖃᓪᓗᓈᑎᑐᑦ ᐊᑎᓕᖕᒥᒃ “Bloody Falls.”

ᑕᕝᕙᓂ ᒥᕐᖑᐃᖅᓯᕐᕕᖕᒥ ᐃᑦᑕᕐᓂᓴᖃᖅᐳᖅ ᐃᓄᖕᓂᑦ ᑕᐅᕙᓂ 
ᓄᓇᖃᖅᑐᑐᖃᐅᔪᓂᑦ. ᐱᖅᑯᓯᖃᑎᒌᙱᑦᑐᓄᑦ ᑕᒪᓐᓇ 
ᓇᔪᖅᑕᐅᖃᑦᑕᖅᓯᒪᕗᖅ ᐃᓄᖕᓄᑦ ᐅᓇᓕᕐᓄᓪᓗ ᐆᒪᔪᕐᓂᐊᕐᕕᐅᓪᓗᓂ, 
ᐃᖃᓪᓕᐊᕐᕕᐅᓪᓗᓂᓗ, ᑖᒃᑯᐊᓗ ᕿᒪᐃᖃᑦᑕᖅᓯᒪᕗᑦ ᖃᓇᕕᓂᕐᓂᒃ, 
ᑐᐱᐅᑉ ᐱᕈᕕᓂᖏᓐᓂᒃ, ᐃᒋᕐᕈᑎᕕᓂᕐᓂᒡᓗ.

ᖁᕐᓗᖅᑑᖅ
ᖁᕐᓗᖅ ᒥᕐᖑᐃᖅᓯᕐᕕᒃ 

ᖃᐅᔨᒪᕕᑦ?

ᖁᕐᓗᖅᑐᖅ ᖃᐅᔨᒪᔭᐅᑦᑎᐊᖅᐳᖅ ᖃᓄᐃᕐᓗᖕᓂᐅᓚᐅᖅᓯᒪᔪᒧᑦ 
ᑕᐃᔅᓱᒪᓂ. 1771 ᐊᐅᔭᖓᓂ, ᖁᕐᓗᖅᑐᕐᒥᐅᓂᒃ ᐃᓄᖕᓂᒃ 
ᐃᖃᓗᒐᓱᒃᑐᖃᓚᐅᖅᓯᒪᖕᒪᑦ ᑕᐅᕙᔅᓱᒪ ᑰᖓᑕ 
ᖃᓂᒋᔮᓂ ᑕᖕᒫᖅᓯᒪᓪᓗᑎᒃ. ᐃᓱᒪᒋᔭᐅᕗᖅ ᐊᓪᓚᓂᒃ 
ᓇᕈᓇᒃᑐᖃᓚᐅᖅᓯᒪᓇᓱᒋᔭᐅᓪᓗᓂ ᑰᒃᑯᑦ, ᐱᖃᑎᖃᖅᖢᑎᒃ ᑯᐃᓐ 
ᓄᓇᖓᓂᕐᒥᐅᓂᒃ, ᑐᖁᕋᐃᓚᐅᕋᓱᒋᔭᐅᕗᑦ ᐃᓄᖕᓂᒃ. ᑕᐃᒪᓐᓇ 
ᐱᒋᐊᖅᑐᖃᓚᐅᖅᓯᒪᓂᖓᓄᑦ ᖁᕐᓗᖅᑑᑉ ᖁᕐᓗᕐᓂᐊ ᑕᐃᔭᐅᕗᖅ 
ᖃᓪᓗᓈᑎᑐᑦ Bloody Falls-ᒥᒃ.2



ᒪᓂᖅᑲᒃᓴᖅᓯᒪᙱᑦᑑᒐᓗᐊᒃᑯᑦ 
ᐃᓪᓕᓂᖃᖅᐳᖅ ᖁᕐᓗᖅ ᒥᕐᖑᐃᖅᓯᕐᕕᖕᒧᑦ 
ᓄᓇᓕᖕᓂᑦ ᖁᕐᓗᖅᑑᒥᑦ. ᑎᓴᒪᓕᒃᑯᑦ 
ᒥᕐᖑᐃᖅᓯᕐᕕᓕᐊᕐᕕᒃᓴᐅᕗᖅ ᐊᐅᔭᒃᑯᑦ 
ᐅᑭᐅᒃᑯᓪᓗ ᐅᐱᕐᖓᒃᓵᒃᑯᓪᓗ ᖃᒧᑕᐅᔭᕐᕕᒃᓴᐅᕗᖅ.

ᑰᖓᑕᑦᑕᐅᖅ ᐃᓚᖓ ᐅᒥᐊᖅᑐᕐᕕᐅᓲᖑᒋᕗᖅ.

ᖁᓪᓗᖅ ᒥᕐᖑᐃᖅᓯᕐᕕᒃ ᑐᐱᖅᓯᒪᕕᑦᑎᐊᕙᐅᕗᖅ, 
ᐃᖃᓪᓕᐊᕐᕕᑦᑎᐊᕙᐅᕗᖅ, 
ᐃᒐᔭᖅᑐᕐᕕᑦᑎᐊᕙᐅᕗᖅ, ᓄᓂᕙᒡᕕᐅᓪᓗᓂ, 
ᑰᒃᑯᓪᓗ ᐃᖏᕐᕋᕕᒃᓴᐅᒋᕗᖅ. ᓇᒥᑐᐃᓐᓈᓗᒃ 
ᐅᐸᒃᑕᐅᕙᒃᐳᖅ ᑰᖓᒍᑦ ᑎᓱᔭᖅᑐᖅᑐᓂᒃ.

ᖁᕐᓗᖅ ᑲᔾᔭᐅᓴᒡᕕᒃ ᐊᓐᓂᕆᔭᐅᔪᖅ 
ᓇᓗᓇᙱᔾᔪᑎᖃᖅᐳᖅ ᐱᖑᖏᓐᓄᑦ 
ᖃᐃᕋᑦᑐᓄᑦ ᕿᒡᒍᖏᓐᓄᓪᓗ ᑰᑉ ᓴᓂᐊᓃᑦᑐᓄᑦ.
ᑰᖓᑕ ᓇᖅᓴᖏᓐᓂ ᓄᓇᕋᓕᐊᓘᓲᖑᕗᖅ 
ᐊᔾᔨᒌᙱᑦᑐᓂᒃ, ᒪᑯᓂᖓ ᐃᑦᑐᕐᓂᒃ, ᐊᒪᕈᐊᕐᓂᒃ, 
ᓱᐳᑎᓂᒡᓗ.

ᐊᔾᔨᐅᑦᑎᐊᙱᑦᑐᓂᒃ ᓄᓇᕗᒻᒥ, ᐱᕈᖅᑐᖃᐅᕐᒪᑦ 
ᓇᐃᑦᑑᒐᓗᐊᓂᒃ ᓇᐹᖅᑐᓂᒃ, ᒪᑯᓂᖓ ᕿᔪᕕᖕᓂᒃ 
ᐊᕚᓚᕿᐊᓂᒡᓗ. ᓄᓇᖓ ᑲᔾᔮᕐᓇᖅᑐᐊᓘᓲᖅ 
ᐊᐅᔭᒃᑯᑦ ᓇᐹᖅᑐᖏᑦ ᐆᒻᒪᐅᑦᑎᐊᖅᑎᓪᓗᒋᑦ.

ᐊᔾᔨᒌᙱᑦᑐᓂᒃ ᐆᒪᔪᓂᒃ ᐊᖅᑯᓵᖅᑕᐅᕙᒃᐳᖅ ᖁᕐᓗᖅ 
ᒥᕐᖑᐃᖅᓯᕐᕕᒃ. ᐅᐱᕐᖔᒃᑯᑦ ᐃᓛᓐᓂᒃᑯᓪᓗ ᐅᑭᐅᒃᑯᑦ, ᑕᑯᕕᒃᓴᐅᕗᖅ 
ᑐᒃᑐᓂᒃ ᒪᔪᖅᑲᖏᓐᓂ ᑰᑉ. ᐊᓯᖏᑦ ᒥᖅᑯᓖᑦ ᒪᑯᐊᖑᕗᑦ ᓯᒃᓯᑦ, 
ᐅᑲᓕᑦ, ᐊᕕᙵᑦ, ᑭᕝᕙᓗᑦ, ᐅᒥᖕᒪᑦ ᑲᔪᖅᑐᓪᓗ ᑎᕆᒐᓂᐊᑦ. 
ᑕᑯᑐᐃᓐᓇᕆᐊᖃᖅᐳᑎᑦ ᐊᒪᕈᕐᓂᒃ, ᐊᒃᖤᓂᒃ, ᖃᕝᕕᓂᒃ, ᑐᒃᑐᕙᓂᒡᓗ 
ᒥᕐᖑᐃᖅᓯᕐᕕᖕᒥ.

ᐃᖃᓗᖃᐅᖅᐳᖅ ᐊᔾᔨᒌᙱᑦᑐᓂᒃ ᑰᖓ, ᐱᖃᓯᐅᑎᓗᖏᑦ ᐃᖃᓗᑉᐱᑦ, 
ᕼᐅᓗᒃᐸᐅᒐᑦ, ᐃᓇᕼᐄᑦ ᑲᐱᕼᐃᓖᓪᓗ, ᐃᕼᐅᓪᓗ. ᓄᓇᓖᑦ ᐃᓄᐃᑦ 
ᓂᕆᐅᕕᒡᔪᐊᖅᐸᒃᐳᑦ ᐃᖃᓗᑉᐱᑦ ᑎᓱᓂᐊᕐᓂᖏᓐᓂᒃ ᒪᔪᕐᓂᖏᓐᓂᒡᓗ.

ᑎᖕᒥᐊᖅᐸᑦ ᓇᒃᑐᕋᓕᒡᓗ ᐃᓐᓈᕈᖏᓐᓂ ᐃᕙᓲᖑᕗᑦ. ᑰᑉ ᓯᓂᖓᓂ, 
ᑕᑯᕕᒃᓴᐅᕗᖅ ᖃᖅᓴᐅᕐᓂᒃ ᑑᓪᓕᒡᔪᐊᓂᒃ, ᐊᒡᒋᐊᕐᔪᖕᓂᒃ ᑲᔾᔨᖅᑑᓂᒡᓗ. 
ᑎᖕᒥᔾᔭᑦ ᐊᔾᔨᒌᙱᑦᑐᑦ ᑕᑯᔭᐅᕙᒃᐳᑦ ᓄᓇᖓᓂ ᐃᓚᒋᔭᐅᓪᓗᓂ 
ᓇᒡᔪᔭᓖᑦ ᖁᐸᓄᐊᖅᐸᑦ ᖃᐅᓪᓗᖅᑐᓂᒡᓗ ᓂᐊᖁᓖᑦ ᖁᐸᓄᐊᕐᔪᐃᑦ.

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᐃᖃᓗᒃᑑᑦᑎᐊᖅ
ᐅᕙᔪᖅ ᒥᕐᖑᐃᖅᓯᕐᕕᒃ 

ᐅᕙᔪᖅ ᒥᕐᖑᐃᖅᓯᕐᕕᒃ ᐅᖓᓯᖕᓂᖃᖅᐳᖅ 16km-ᓂᒃ 
ᑲᓇᖕᓇᖓᓄᑦ ᐃᖃᓗᒃᑑᑦᑎᐊᑉ ᑭ’ᓕᓂᖅ ᕿᑭᖅᑕᖓᓂ. 
ᑖᓐᓇ ᒥᕐᖑᐃᖅᓯᕐᕕᒃ ᐊᕙᓗᓯᒪᕗᖅ ᐱᖓᓱᓄᑦ 
ᒪᔪᖅᑲᓄᑦ ᐳᖅᑐᔪᓄᑦ. ᐃᓚᖓ ᐊᑎᖃᖅᐳᖅ ᐅᕙᔪᕐᒥᒃ, 
ᐳᖅᑐᓂᖃᖅᐳᕐᓗ 200m-ᓂᒃ ᑕᕆᐅᕐᒥᑦ.

ᐅᓂᒃᑳᖅᑐᐊᖅᑕᖃᖅᐳᖅ ᑕᐅᕙᓂᒎᖅ ᒥᕐᖑᐃᖅᓯᕐᕕᖕᒥ 
ᐱᔪᕕᓂᕐᒥᒃ ᐃᓄᒃᐸᒡᒎᖅ ᐱᖓᓱᑦ ᐊᑎᓖᑦ ᐅᕙᔪᖅ, 
ᐃᓅᓱᒃᑐᖅ, ᐊᒫᖅᑐᕐᓗ. ᑕᐃᔅᓱᒪᓂᒎᖅ, ᑐᖁᑕᖃᖅᑎᓐᓇᒍ, 
ᐃᓚᒌᒃᑐᖃᕐᓂᖅᐳᖅ ᐃᓄᒃᐸᓱᒡᔪᖕᓂᒃ ᐅᐊᓐᓇᖓᓂ 
ᑭ’ᓕᓂᐅᑉ. ᐳᐃᔨᓐᓂᐊᖅᑎᐅᖕᒪᑕ ᓂᕿᖃᖅᐳᑦ 
ᐊᖏᔫᑎᓂᒃ ᐳᐃᔨᓂᒃ. ᑕᕝᕙᓕᒎᖅ ᐊᐅᔭᒃᑯᑦ 
ᓂᕿᒃᓴᖃᑦᑎᐊᖃᑦᑕᕈᓐᓃᕐᒪᑕ, ᑖᒃᑯᐊ ᐃᓄᒃᐸᑦ 
ᐱᓱᒍᒪᓕᖅᐳᑦ ᕿᑭᖅᑕᐅᑉ ᐃᑎᕕᐊᓄᑦ ᓂᒋᐊᓄᑦ. 
ᑖᒃᑯᐊᒎᖅ ᒪᓕᒃᐳᑦ ᐊᑖᑕᙵᓐᓂᑦ, ᐅᕙᔪᕐᒥᒃ. 
ᐃᑎᕕᐊᓄᒡᒎᖅ ᑎᑭᑉᐸᓪᓕᐊᓪᓗᑎᒃ ᑳᓕᖅᐸᓪᓕᐊᓯᕗᑦ 
ᓂᕿᒃᓴᖅᓯᐊᕈᓐᓇᐃᓪᓕᒐᒥᒃ. ᑐᒃᑐᒡᒎᖅ ᒥᑭᓗᐊᕐᒪᑕ 
ᓂᕿᐅᒐᓗᐊᕐᒪᖔᑕ ᐃᓱᒪᒋᓇᒋᑦ.

ᐊᓱᐃᓪᓛᒎᖅ, ᐊᒫᖅᑐᖅ, ᑖᒃᑯᐊ ᐊᓈᓇᖓ, 
ᐅᕐᕈᐃᓐᓇᖅᐳᖅ ᐱᕐᓕᓕᕋᒥ. ᐅᕙᔪᕉᖅ ᐃᕐᓂᖓᓗ, 
ᐃᓅᓱᒃᑐᖅ, ᑲᔪᓯᑐᐃᓇᖅᐴᒃ, ᑭᓯᐊᓂᓕᒎᖅ 
ᐃᓅᓱᒃᑐᖅ ᐊᑯᓂᐅᙱᑦᑐᖅ ᐅᕐᕈᒋᕗᖅ. ᐅᕙᔪᕉᖅ 
ᓄᖅᑲᙱᓚᖅ. ᐅᕙᔪᕉᖅ ᐅᕐᕈᑕᐃᓐᓇᖅᐳᖅ ᐹᓪᓚᒃᑐᓂ. 
ᐅᕐᕈᕕᒋᔭᖏᓐᓄᒡᒎᖅ ᑐᖁᕗᑦ ᑖᒃᑯᐊ ᒪᔪᖅᑲᙳᖅᑐᑎᒃ 
ᑭ’ᓕᓂᐅᑉ ᕿᑭᖅᑕᖓᓂ ᑕᕝᕙᐅᓕᖅᑐᑎᒃ: ᐅᕙᔪᖅ, 
ᐃᓅᓱᒃᑐᖅ, ᐊᒫᖅᑐᕐᓗ ᒪᔪᖅᑲᖏᑦ.

ᐅᕙᔪᖅ ᒥᕐᖑᐃᖅᓯᕐᕕᒃ ᓇᔪᖅᑕᐅᔪᑐᖃᐅᕗᖅ ᐃᓄᖕᓄᑦ 
ᖃᐅᔨᒪᔭᐅᔪᓄᑦ ᑭ’ᓕᓂᕐᒥᐅᑦ ᐃᖃᓪᓕᐊᕐᕕᒋᖕᒪᔾᔪᑦ, 
ᑎᖕᒥᐊᕐᓂᐊᕐᕕᒋᖕᒪᔾᔪᓪᓗ. ᐃᓄᐃᑦ ᑕᐅᕙᓃᒐᔪᒃᐳᑦ 
ᐅᐱᕐᖔᒃᑯᑦ ᐅᑭᐊᒃᓵᒃᑯᓪᓗ. ᓄᓇᖅᐸᒃᐸᒃᑐᕕᓃᑦ 
ᐊᐅᔭᒃᑯᑦ ᑐᒃᑐᖕᓂᐊᕆᐊᖅᑐᑎᒃ.

ᑕᑯᕕᒃᓴᐅᕗᖅ ᐱᕈᕕᓂᕐᓂᒃ ᑭ’ᓕᓂᕐᒥᐅᓄᑦ 
ᒥᕐᖑᐃᖅᓯᕐᕕᕐᒥ ᐊᐅᔭᒃᑯᑦ ᕿᒪᐃᕕᐅᕙᒃᑐᕕᓂᕐᓂᒃ 
ᐅᑭᐅᖅᓯᐅᑎᖏᓐᓂᒃ ᐊᖑᓇᓲᑎᖏᓐᓂᒡᓗ 
ᐅᖅᑰᓯᕙᓪᓕᐊᓕᖅᑎᓪᓗᒍ.

ᐱᕈᖅᑐᑦ ᐅᕙᔪᖅ ᓄᓇᒥ ᒥᕐᖑᐃᖅᓯᕐᕕᖕᒥ 
ᒪᑯᐊᖕᒍᕗᑦ ᐊᐅᐱᓚᒃᑐᙳᐊᑦ, ᐃᒍᑦᑕᑦ ᓂᕿᖏᑦ, 
ᒪᓕᒃᑳᓪᓗ. ᖃᖅᑲᐃᑦ ᓯᕕᖓᓂᖓᓂ, ᐱᕈᖅᐳᑦ 
ᕿᔪᒃᑖᑦ, ᐅᔾᔪᖕᓇᑦ, ᖁᖑᓕᓪᓗ. ᒪᓴᐅᓂᖓᓂ 
ᒥᕐᖑᐃᖅᓯᕐᕕᐅᑉ ᐱᕈᖅᑐᖃᐅᖅᐳᖅ ᐳᐊᓗᙳᐊᓂᒃ 
ᓇᑲᓱᖖᒍᐊᓪᓗ.

ᐆᒪᔪᖃᕐᓂᖓ ᐅᕙᔪᖅ ᒥᕐᖑᐃᖅᓯᕐᕕᐅᑉ 
ᐅᐸᒃᑕᐅᒐᔪᒍᑎᒋᕚ ᐳᓚᕋᑎᓄᑦ. ᑕᑯᕕᒃᓴᐅᕗᖅ 
ᐅᒥᖕᒪᓂᒃ ᒥᕐᖑᐃᖅᓯᕐᕕᖕᒦᖏᓐᓇᐸᓗᒃᐸᒃᑐᓂᒃ 
ᐊᕐᕌᒍᓕᒫᐸᓗᒃ. ᒪᓂᕋᖓᓂ ᕿᕕᐅᒻᒥᒃ 
ᑕᑯᑐᐃᓐᓇᕆᐊᖃᕆᕗᑎᑦ, ᐅᒥᖕᒪᐅᑉ ᒥᖅᑯᖓᑕ 
ᓂᕈᒥᖕᓂᖓᓂᒃ, ᐊᐅᔭᒃᑯᑦ. ᓄᕕᖅᓴᒐᐅᓪᓗᓂ, 
ᕿᕕᐅᑦ ᓇᓴᓕᐊᖑᓲᑦ ᐳᐊᓗᓕᐊᖑᓲᑦ. 
ᐃᓗᐱᕈᕆᔭᒃᓴᐅᒋᕗᖅ ᐊᒡᒑᖕᓄᑦ ᐅᑭᐅᒃᑯᑦ 
ᐊᒡᒐᐃᔭᓕᖅᑕᐃᓕᔾᔪᑎᑦᑎᐊᕙᐅᖕᒪᑕ.

“ᑐᒃᑐᖃᓕᓲᖑᒋᕗᖅᑕᐅᖅ” ᑭ’ᓕᓂᐅᑉ ᕿᑭᖅᑕᖓ 
ᐅᑭᐅᒃᑯᑦ ᓯᑯᒃᑯᑦ ᐃᑳᖅᑐᓂᒃ. ᐆᒪᔪᑦᑕᐅᖅ ᐊᓯᖏᑦ 
ᑕᑯᔭᒃᓴᐅᒋᕗᑦ ᒪᑯᐊ ᐊᕕᙵᑦ, ᐊᕕᙵᑲᓪᓚᑦ, 
ᐅᑲᓕᑦ, ᑎᕆᒐᓂᐊᓪᓗ.

ᓈᒻᒪᓈᕐᓗᓂ, ᑕᑯᕕᒃᓴᐅᕗᖅ 
ᑕᖅᓴᑦᑎᐊᕆᒃᑐᐊᓗᖕᓂᒃ ᑎᖕᒥᐊᓂᒃ ᒪᑯᓂᖓ 
ᑑᓪᓕᕐᔪᐊᑦ ᕿᖔᓕᓪᓗ ᒥᑎᑦ. ᑕᑯᕕᒃᓴᐅᒋᕗᖅ 
ᓯᒡᔭᒥᐅᑕᓂᒃ ᒪᑯᓂᖓ ᓴᐅᕐᕋᑦ, ᐊᐅᐸᖅᑐᑦ 
ᓯᒡᔭᕆᐊᑦ, ᖁᓪᓕᖁᓕᐊᑦ ᐃᕙᓲᖑᖕᒪᑕ ᓯᐅᕋᔮᒥ 
ᐃᒪᐅᑉ ᓯᒡᔭᖓᓂ. 50-ᐅᓗᐊᖅᐳᑦ ᐊᔾᔨᒌᙱᑦᑐᑦ 
ᐃᕙᔭᖅᑐᖅᐸᒃᑐᑦ ᒥᕐᖑᐃᖅᓯᕐᕕᖕᒧᑦ. ᐅᕙᔪᖅ 
ᒥᕐᖑᐃᖅᓯᕐᕕᒃ ᐃᕙᕕᐅᕗᖅ  
ᖁᐃᑦᑎᓴᒡᕕᐅᓪᓗᓂᓗ ᑎᖕᒥᐊᓄᑦ.

ᐱᕈᖅᑐᖏᑦ

ᐆᒪᔪᖏᑦ

ᐅᕙᔪᖅ ᒥᕐᖑᐃᖅᓯᕐᕕᒃ ᐱᓱᕋᔭᒡᕕᑦᑎᐊᕙᐅᕗᖅ! 
ᓄᓇᓯᐅᑎᒃᑯᑦ ᒥᕐᖑᐃᖅᓯᕐᕕᓕᐊᕐᕕᒃᓴᐅᕗᖅ 
ᐃᖃᓗᒃᑑᑦᑎᐊᒥᑦ ᒥᕐᖑᐃᖅᓯᕐᕕᖕᒧᑦ 
ᐊᖅᑯᑎᓕᐅᖅᓯᒪᖕᒪᑦ. ᐅᕝᕙᓗ ᓄᓇᓕᖕᓂᑦ 
ᒥᕐᖑᐃᖅᓯᕐᕕᖕᒧᑦ ᐱᓱᒍᓐᓇᕆᕗᑎᑦ 
ᑎᑭᒐᓱᖕᓇᖅᑐᓂ 4 ᐅᕝᕙᓗ 6 ᐃᑲᕐᕋᓂ.

ᑕᓪᓕᒪᐅᕗᑦ ᐃᓪᓕᓂᓕᐊᖑᓯᒪᔪᑦ ᒥᕐᖑᐃᖅᓯᕐᕕᖕᒥ.  
ᑖᒃᑯᐊ ᐃᓪᓕᓂᑦ ᐊᖅᑯᓵᖓᕗᑦ ᑐᐱᕐᕕᕕᓂᕐᓂᒃ  
ᐱᕈᕕᓂᕐᓂᒃ ᑕᓗᓂᒃ (ᑕᓗᐃᑦ) ᐅᑕᖅᑭᐅᕐᕕᑦ ᑐᒃᑐᓂᒃ  
ᑕᔾᔭᐅᔪᓂᒃ ᐃᓄᖕᓄᑦ ᐊᑐᖅᑕᐅᖃᑦᑕᖅᑐᕕᓃᑦ.

ᐱᓱᒡᕕᒃᓴᐅᕗᖅ ᑐᓕᒫᖅ ᐃᓪᓕᓂᖅ ᑕᑯᓇᖅᐳᕐᓗ 
ᐅᒥᖕᒪᓂᒃ, ᒪᔪᖅᑲᐅᑉ ᓯᕕᖓᓂᖓᒎᕐᓇᖅᐳᖅ, 
ᑕᓯᕋᓛᓪᓗ ᐊᑯᓐᓂᖏᑎᒍᑦ. ᐅᕙᔪᖅ ᐃᓪᓕᓂᖅ 
ᒪᔪᕋᕐᓇᖅᐳᖅ ᐅᕙᔫᑉ ᖄᖓᓄᑦ. ᑕᒪᓐᓇ ᐃᓪᓕᓂᖅ 
ᐃᓐᓈᕈᓂᒃ ᑕᑯᓇᖅᐳᖅ ᐊᑎᖃᖅᑐᓂᒃ “ᐃᓄᒃᐸᐅᑉ 
ᑐᓕᒫᖏᑦ” ᑕᒪᓐᓇ ᓯᕕᖓᓂᐊᓗᐊ ᑐᓕᒫᖑᔮᕐᒪᑕᑦ 
ᐃᓄᒃᐸᓱᒡᔪᐊᓗᖕᒧᑦ.

ᑲᔾᔭᐅᓴᒍᑎᑦ

ᖃᐅᔨᒪᕕᑦ?

ᐅᒃᐱᒡᔪᐊᑦ ᐃᕙᓲᖑᕗᑦ ᖁᑦᑎᖕᓂᐊᕐᔪᖕᓂ 
ᐱᖑᐊᕐᔪᖕᓂ. ᑕᑯᔭᒃᓴᐅᕗᑦ ᐅᕙᔪᖅ ᒥᕐᖑᐃᖅᓯᕐᕕᖕᒥ 
ᐊᕕᙵᖃᕐᓂᖓᓄᑦ ᐅᒃᐹᕋᑦ ᓂᕆᔭᒃᓴᖏᓐᓂᒃ.

ᐃᖃᓗᒑᕐᔫᑉ ᓄᓇᖓ ᒥᕐᖑᐃᖅᓯᕐᕕᒃ 8km-
ᐸᓗᖕᓂᒃ ᐅᖓᓯᒃᑎᒋᕗᖅ ᑲᖏᖅᖠᓂᕐᒥᑦ. 
ᑖᔅᓱᒪ ᐃᓄᒃᑎᑐᑦ ᐊᑎᖓ ᑐᑭᖃᖅᐳᖅ 
“ᑰᒃ ᐃᖃᓗᒑᕐᔪᓕᒃ.” ᑖᓐᓇ ᒥᕐᖑᐃᖅᓯᕐᕕᒃ 
ᐅᐸᒐᒃᓴᐅᕗᖅ ᐊᖅᑯᑎᒃᑯᑦ ᐅᕝᕙᓘᓐᓃᑦ 
ᐊᐳᑕᐅᑎᓪᓗᒍ ᖃᒧᑕᐅᔭᒃᑯᑦ. ᐃᖃᓗᒑᕐᔪᒃ, 
ᐅᕝᕙᓘᓐᓃᑦ ᖃᓪᓗᓈᑎᑐᑦ Meliadine River,  
ᑰᒃᐳᖅ ᑕᒪᐅᓇ ᒥᕐᖑᐃᖅᓯᕐᕕᒃᑯᑦ. ᐃᓄᐃᑦ 
ᐃᓐᓇᐃᓪᓗ ᑰᖓᓄᑦ ᐃᒥᖅᑕᕆᐊᖅᐸᒃᐳᑦ 
ᑏᑐᕆᐊᖅᑐᖅᑐᑎᒡᓗ.

ᑐᓕᑦ (ᐃᓄᐃᑦ ᓯᕗᓕᖏᑦ), ᒫᓐᓇᐅᓕᖅᑐᖅ 
ᑭᕙᓪᓕᕐᒥᐅᑦ, ᑕᒫᓂ ᖃᕐᒪᖃᖃᑦᑕᖅᑐᑎᒃ 
ᓄᓇᖃᖅᑐᑐᖃᐅᕗᑦ. ᑐᐲᑦ ᐅᔭᖅᑲᓂᒃ ᑰᑉ 
ᓯᒡᔭᖓᓂ ᐱᕈᖃᖃᑦᑕᖅᑐᕕᓃᑦ, ᖃᔭᕐᓄᑦ 
ᐃᑳᖃᖃᑦᑕᖅᑐᕕᓃᑦ, ᐳᓪᓚᑎᖃᖅᐸᒃᑐᑎᒡᓗ, 
ᓴᐳᑎᓕᐊᖑᓪᓗᑎᒡᓗ, ᐸᓂᖅᓰᕕᐅᓪᓗᑎᒡᓗ 
ᓂᕿᒥᒃ ᐃᖃᓗᖕᓂᒡᓗ. ᑕᒪᒃᑯᐊ ᓱᓕ 
ᐃᓕᓴᕐᓇᖅᑐᑎᒃ ᑕᑯᔭᒃᓴᐅᕗᑦ ᐅᓪᓗᒥᒧᑦ!

ᑲᖏᖅᖠᓂᖅ
ᐃᖃᓗᒑᕐᔫᑉ ᓄᓇᖓ ᒥᕐᖕᒍᐃᖅᓯᕐᕕᒃ

ᖃᐅᔨᒪᕕᑦ?

ᐅᐊᑦᑎᐊᕈᐊᓗᓂᑦ ᐅᓂᒃᑳᖅᑐᐊᖑᓕᖅᐳᑦ ᐃᓄᒐᕈᓪᓖᑦ 
ᐅᕝᕙᓘᓐᓃᑦ ᐃᓄᕋᓛᑦ, ᑕᒪᑐᒪᓂ ᐃᖃᓗᒑᕐᔫᑉ ᓄᓇᖓᓂ 
ᓄᓇᖃᕐᓂᕋᖅᑕᐅᓪᓗᑎᒃ. ᑕᒪᒃᑯᐊᒎᖅ ᐃᓄᑯᓗᐃᑦ 45cm-
ᒥᒃ ᓇᖏᖅᑐᑎᒃ ᑕᑭᓂᖃᖅᐳᑦ, ᕿᒥᕐᕈᐊᒐᓪᓗᐊᑎᑐᑦ. 
ᐊᓐᓄᕌᖃᓲᖑᓪᓗᑎᒡᓗ ᐅᑲᓕᕋᔭᓂᒃ ᑐᒃᑐᕋᔭᓂᒡᓗ 
ᐊᒻᒪᓗᒎᖅ ᐊᖑᓇᓱᓲᑦ ᐊᖑᓇᓲᑎᑐᖃᕐᓂᒃ ᐊᑐᖅᑐᑎᒃ.

ᑕᑯᔪᒥᓇᓛᖑᖃᑕᐅᔪᖅ ᐆᒪᔪᖏᓐᓂᑦ ᐃᖃᓗᒑᕐᔫᑉ 
ᓄᓇᖓᓂ ᒥᕐᖑᐃᖅᓯᕐᕕᖕᒥ ᑐᒃᑐᑦ ᐊᒥᓱᐊᓗᐃᑦ 
ᑕᔾᔪᐊᑎᓪᓗᒋᑦ ᑕᐅᕘᓇ. ᑐᒃᑐᑦ ᐊᒥᓱᒻᒪᕆᐊᓗᐃᑦ 
ᒥᕐᖑᐃᖅᓯᕐᕕᒃᑯᑦ ᐊᖅᑯᓵᓲᖑᕗᑦ ᒪᕐᕈᐊᖅᑎᖅᑐᑎᒃ 
ᐊᕐᕌᒍᒥ: ᐅᐊᖕᓇᕐᒧᑦ ᐅᐱᕐᖔᒃᑯᑦ, ᓂᒋᕐᒧᓪᓗ 
ᓇᐹᖅᑐᓕᖕᒧᑦ ᐅᑭᐊᒃᓵᒃᑯᑦ.

ᓯᒃᓯᑦ, ᐊᕕᙵᑦ, ᑎᕆᒐᓂᐊᑦ, ᑎᕆᐊᑦ, ᐅᑲᓖᓪᓗᑦ 
ᑕᐅᕙᓂ ᓇᔪᒐᖃᖅᐳᑦᑕᐅᖅ.

ᐊᔾᔨᒌᖖᒋᑦᑐᓂᒃ ᒥᕐᖑᐃᖅᓯᕐᕕᒃ ᑎᖕᒥᐊᓄᑦ 
ᓇᔪᒐᐅᕙᒃᐳᖅ, ᑕᑎᒡᒐᕐᔪᐊᑦ, ᑲᖑᑦ, ᐊᕿᒡᒋᑦ, 
ᖃᐅᕈᓪᓕᒑᑦ, ᕿᕐᓂᖅᑖᑦ, ᑭᒡᒐᕕᐊᕐᔪᐃᓪᓗ.

ᑕᐅᕗᖓ ᐃᖃᓪᓕᐊᕐᓂᕈᕕᑦ, ᐃᖃᓗᒃᑲᔭᖅᐳᑎᑦ 
ᐃᓲᕋᕐᓂᒃ ᐃᖃᓗᑉᐱᓂᒡᓗ.

ᐱᕈᖅᑐᖏᑦ

ᐃᖃᓗᒑᕐᔫᑉ ᓄᓇᖓ ᓄᓂᕙᒋᐊᕐᕕᐅᓲᖑᕗᖅ. 
ᑕᐅᕙᓂ ᒥᕐᖑᐃᖅᓯᕐᕕᖕᒥ, ᐱᕈᖅᑐᖃᐅᖅᐳᖅ 
ᑭᒻᒥᖕᓇᕐᓂᒃ, ᐸᐅᕐᖓᕐᓂᒃ, ᑲᓪᓚᓂᒃ, 
ᑭᒍᑕᖏᕐᓇᕐᓂᒃ, ᐊᖅᐱᓪᓗ.

ᐊᒥᓱᐊᓗᐃᑦ ᐊᔾᔨᒌᙱᑦᑐᑦ ᐱᕈᖅᐳᑦ 
ᒥᕐᖑᐃᖅᓯᕐᕕᒥ, ᐱᖃᓯᐅᑎᓪᓗᒋᑦ ᕿᔪᒃᑖᑦ, 
ᒪᒪᐃᑦᑐᖁᑎᑦ, ᐊᕚᓚᕿᐊᑦ, ᐳᐊᓗᙳᐊᓪᓗ.

ᑲᔾᔭᐅᓴᒍᑎᑦ

ᑐᐱᖅᓯᒪᓂᖅ, ᐱᓱᕋᔭᖕᓂᖅ, ᐃᖃᓗᒐᓱᖕᓂᖅ, 
ᓯᓚᒥᓗ ᐃᒐᔭᖅᑐᕐᓂᖅ ᑲᔾᔭᐅᓴᒍᑕᐅᒐᔪᒃᐳᑦ 
ᐃᖃᓗᒑᔫᑉ ᓄᓇᖓᓂ ᒥᕐᖑᐃᖅᓯᕐᕕᖕᒥ. ᐋᒡᒋᓯ 
ᓄᙳᕈᔪᐊᓂ ᓯᑎᐱᕆᐅᑉ ᕿᑎᖅᐸᓯᐊᓄᑦ 
ᐃᒐᔪᓄᑦ ᐃᓚᓕᐅᑎᓪᓗᒋᑦ ᐱᐅᕙᒃᑭᕗᑦ 
ᐸᐅᕐᖓᐃᑦ ᓄᓂᕙᒃᑕᐅᕋᑖᖅᑐᑦ. 
 
ᐃᓪᓕᓂᓕᐊᖑᓯᒪᔪᒃᑯᑦ ᐱᓱᒡᓗᓂ 
ᐃᓕᓐᓂᐊᕐᕕᒃᓴᐅᕗᖅ ᖃᕐᒪᕕᓂᖅᑕᓕᐅᑉ ᓄᓇᖓᑕ  
ᐊᑐᖅᑕᐅᖃᑦᑕᖅᓯᒪᓂᖓᓂᒃ ᑐᐱᕐᕕᕕᓂᖃᐅᕐᒪᓪᓗ  
ᑐᓕᓄᑦ ᑭᕙᓪᓕᕐᒥᐅᓄᓪᓗ. ᐃᓚᐅᔪᓐᓇᕆᕗᑎᑦᑕᐅᖅ  
ᐃᓄᐃᑦ ᐱᖅᑯᓯᖏᓐᓂᒃ ᐃᓕᓐᓂᐊᕈᑕᐅᕙᒃᑐᓂᒃ 
ᒥᕐᖑᐃᖅᓯᕐᕕᖕᒥ ᒪᑯᓂᖓ ᖁᓪᓕᕐᒥᒃ ᐃᑭᑦᑎᓂᕐᒥᒃ, 
ᐊᒡᒋᒃᓴᓕᐅᕐᓂᕐᒥᒃ ᑏᓕᐅᕐᓂᕐᒥᒡᓗ.

ᐆᒪᔪᖏᑦ

ᑭᙵᐃᑦ
ᒪᓕᔾᔪᐊᖅ ᒥᕐᖑᐃᖅᓯᕐᕕᒃ 

ᒪᓕᔾᔪᐊᖅ ᒥᕐᖑᐃᖅᓯᕐᕕᒃ ᖃᓂᒋᔮᓃᑉᐳᖅ ᓄᓇᓕᖏᑕ 
ᑭᙵᐃᑦ, ᖃᓪᓗᓈᑎᑐᑦ ᐊᑎᖃᓚᐅᖅᓯᒪᔪᖅ Cape Dor-
set. ᑖᔅᓱᒪ ᐃᓄᒃᑎᑐᑦ ᐊᑎᖓ ᕿᑭᖅᑕᐅᑉ ᑐᑭᖃᖅᐳᖅ 
“ᖃᒑᕐᔪᐊᕐᒥᒃ.” ᑖᓐᓇ ᐱᖃᓯᐅᔾᔨᕗᖅ ᒥᕐᖑᐃᖅᓯᕐᕕᒃ 
ᒪᕐᕉᖕᓂᒃ ᕿᑭᖅᑖᖕᓂᒃ, ᒪᓕᔾᔪᐊᖅ ᑭᙵᐃᓪᓗ 
ᕿᑭᖅᑕᖓ. ᑭᙵᐃᑦ ᕿᑭᖅᑕᖓᓂ ᓄᓇᓕᖃᖅᐳᖅ. 
ᑖᒃᑯᐊᒃ ᕿᑭᖅᑖᒃ ᐃᑭᑭᑦᑐᑯᓘᕘᒃ.

ᐅᐊᑦᑎᐊᕈᐊᓗᒃ, ᑐᓃᑦ ᓄᓇᖃᖃᑦᑕᖅᑐᕕᓃᑦ 
ᒫᓐᓇ ᒪᓕᔾᔪᐊᖅ ᒥᕐᖑᐃᖅᓯᐅᕐᕕᐅᓕᖅᑐᒥ. ᑐᓕᑦ 
ᑭᖑᓂᐊᒍ ᐊᑯᓂᐊᓗᒃ ᓄᓇᖃᖃᑦᑕᓕᕐᓂᕆᕗᑦ 
ᐃᓄᐃᑦ ᓯᕗᓕᖏᑦ. ᑲᓇᖕᓇᖅᐸᓯᐊᓂ ᒥᕐᖑᐃᖅᓯᕐᕕᐅᑉ 
ᐃᒡᓗᕕᓂᖃᖅᐳᖅ 9-ᓂᒃ. ᑖᒃᑯᐊ ᐃᒡᓗᕕᓃᑦ 
ᖁᓕᓯᒪᔪᕕᓃᑦ ᐊᕐᕖᑦ ᓴᐅᓂᖏᓐᓄᑦ ᕿᓯᖕᓄᓪᓗ. ᑕᒪᓐᓇ 
ᐆᒪᔪᕐᓂᐊᕐᕕᓪᓚᕆᕕᓂᐊᓗᒃ ᐃᖃᓪᓕᐊᕐᕕᐅᓪᓗᓂᓗ 
ᒫᓐᓇᒧᓪᓗ ᓱᓕ ᐊᖑᓇᓱᒡᕕᐅᕙᒃᐳᖅ.

ᐅᔭᕋᓂᒃ ᓴᓇᓯᒪᔪᑦ, ᒪᑯᐊ ᐳᓪᓚᑎᑦ ᐃᓄᒃᓱᒐᓪᓗ, 
ᒫᓐᓇ ᓱᓕ ᐅᓪᓗᒥᒧᑦ ᐃᓚᖏᑦ ᒪᑭᑕᕗᑦ. ᐃᓄᒃᓱᒐᐃᑦ 
ᓇᓗᓇᐃᒃᑯᑕᐅᕙᒃᑐᕕᓃᑦ ᓇᔪᕈᒥᓇᑦᑎᐊᖅᑐᓂᒃ 
ᕿᖕᓂᓯᒪᔪᓂᒡᓗ. ᐅᔭᕋᑦ ᑐᑭᖃᖅᑐᐃᓐᓇᐅᒐᓗᐊᖅᐳᑦ 
ᐃᓕᐅᖅᑲᖅᑕᐅᓯᒪᔪᑦ ᓇᒥᑐᐃᓐᓇᖅ ᒪᓕᔾᔪᐊᖅ 
ᒥᕐᖑᐃᖅᓯᕐᕕᖓᓂ, ᐊᑐᖅᑕᐅᖃᑦᑕᖅᓯᒪᔪᑐᖃᐅᓪᓗᓂᓗ.

ᖃᐅᔨᒪᕕᑦ?

ᐳᓪᓚᑎᑕᖃᐅᖅᐳᖅ ᖁᓛᒍᑦ ᐃᑎᕐᕕᖃᖅᑐᑎᒃ 
ᐊᑭᓐᓇᖓ ᐃᓗᒻᒧᑦ ᖁᖁᖓᓪᓗᓂ. 
ᓇᕆᐊᕐᒥᒃ ᐴᖅᓯᕕᐅᓪᓗᓂ ᑎᕆᒐᓂᐊᒧᑦ 
ᐃᓯᖅᑕᐅᔪᓐᓇᕋᓗᐊᖅᑐᓂ ᐊᓂᔪᓐᓇᐃᓪᓕᓲᑦ. 
ᑕᒪᒃᑯᐊ ᐳᓪᓚᑎᑦ ᐅᕐᕈᔾᔭᐃᑦᑎᐊᖅᓯᒪᕙᒃᑐᕕᓃᑦ 
ᑎᕆᒐᓂᐊᒧᑦ ᓱᕋᔾᔭᐃᖅᓯᒪᓪᓗᑎᒃ. 
ᑎᕆᒐᓂᐊᕋᔭᒃ ᐊᑐᖅᑕᐅᓲᖑᕗᖅ ᒥᖅᑯᖓ, 
ᓴᐅᓂᖏᑦ, ᓂᕿᖓᓗ. ᑎᕆᒐᓂᐊᕐᓂᐊᕐᓂᖅ 
ᐸᕝᕕᓴᔾᔭᐃᖅᓯᓯᒪᓐᓂᕆᕗᖅ ᕿᖕᓂᔭᐅᓯᒪᔪᓂᒃ 
ᓄᓇᓖᑦ ᖃᓂᒋᔮᖏᓐᓂ.

ᐱᓱᕋᔭᒡᕕᐅᒐᔪᒃᐳᖅ ᒪᓕᔾᔪᐊᖅ ᒥᕐᖑᐃᖅᓯᕐᕕᒃ. 
ᑕᑯᕕᒃᓴᐅᕗᖅ ᐃᑦᑕᕐᓂᓴᖃᕐᕕᖕᓂᒃ 
ᐆᒪᔪᓂᓪᓗ ᐱᓱᒡᓗᓂ. ᑭᙵᐃᑦ ᕿᑭᖅᑕᖓᓂ, 
ᐱᓱᕋᔭᒡᕕᒃᓴᐅᕗᖅ ᐃᓪᓕᓂᓕᐊᖑᓯᒪᔪᒃᑯᑦ 
ᑲᑕᖕᓂᓕᖕᒧᑦ ᑕᓯᕐᓄᓪᓗ.

ᑎᓂᙵᑎᓪᓗᒍ ᐱᓱᒡᕕᒃᓴᐅᒋᕗᖅ ᒪᓕᔾᔪᐊᖅ 
ᕿᑭᖅᑕᒧᑦ, ᑭᓯᐊᓂᓕ ᐅᑎᕆᐊᕆᐊᖃᖅᐳᖅ 
ᕿᑭᖅᑕᖅ ᐅᓕᓚᐅᙱᓐᓂᖓᓂ.

ᕿᑭᖅᑕᖅ ᐅᐸᒐᒃᓴᐅᕗᖅ ᐅᒥᐊᒃᑯᑦ ᐊᐅᔭᐅᑎᓪᓗᒍ 
ᖃᒧᑕᐅᔭᒃᑯᓪᓗ ᐅᑭᐅᖑᑎᓪᓗᒍ.

ᔪᓚᐃᒥ, ᓄᓇᕋᒐᓚᐃᑦ ᐱᕈᓲᖑᕗᑦ ᓇᒥᑐᐃᓐᓇᖅ 
ᒪᓕᔾᔪᐊᖅ ᒥᕐᖑᐃᖅᓯᕐᕕᖕᒥ. ᐱᕈᖅᑐᖃᓲᖑᕗᖅ 
ᐊᔾᔨᒌᙱᑦᑐᓂᒃ, ᒪᑯᓂᖓ ᐃᒍᑦᑕᑦ ᓂᕿᖏᑦ 
ᕿᔪᒃᑖᓂᒡᓗ, ᐃᓚᖏᓪᓗ ᐱᕈᖅᑐᑦ ᐅᓪᓗᒥ ᓱᓕ 
ᑏᓕᐊᖑᕙᒃᐳᑦ. ᒪᓴᐅᓂᖓᓂᓗ, ᐱᕈᖅᑐᖃᐅᖅᐳᖅ 
ᑲᖒᔭᓂᒃ.

ᑕᑯᕕᒃᓴᐅᖏᓐᓇᓲᖅ ᑎᖕᒥᐊᓂᒃ ᐊᔾᔨᒌᙱᑦᑐᓂᒃ 
ᐊᕐᕌᒍᓕᒫᖅ ᒪᓕᔾᔪᐊᖅ ᒥᕐᖑᐃᖅᓯᕐᕕᖕᒥ. 
ᖃᐅᓪᓗᖅᑖᑦ ᑎᑭᓲᖑᕗᑦ ᐅᐱᕐᖓᒃᓵᒃᑯᑦ, 
ᖃᐅᕈᓪᓕᒑᕐᓂᒃ ᐊᐅᔭᒃᑯᑦ, ᐅᒃᐱᒡᔪᐊᕐᓂᒃ 
ᐅᑭᐊᒃᓵᒃᑯᑦ, ᐊᕿᒡᒋᕐᓂᒃ ᐅᑭᐅᒃᑯᑦ.

ᑕᕆᐅᕐᒥᐅᑕᑦ ᑎᖕᒥᐊᑦ ᕿᑭᖅᑕᒐᓚᖕᓃᑉᐳᑦ 
ᐱᖃᓯᐅᑎᓪᓗᑎᒃ ᖃᑯᖅᑕᓂᒃ ᕿᕐᓂᖅᑕᓂᒡᓗ 
ᐊᒃᐸᓕᐊᕐᔪᖕᓂᒃ ᐊᒃᐸᓂᒡᓗ. ᑲᖑᐃᓪᓗ ᓂᕐᓖᓪᓗ 
ᑎᑭᓲᖑᒋᕗᑦ ᓄᓇᖓᓐᓄᑦ.

ᑕᑯᕕᒃᓴᐅᒋᕗᖅ ᒥᖅᑯᓕᖕᓂᒃ 
ᐅᑭᐅᖅᑕᖅᑐᕐᒥᐅᑕᓂᒃ ᒪᑯᓂᖓ ᐅᑲᓕᕐᓂᒃ ᓄᓇᒥ, 
ᕿᓚᓗᒐᕐᓂᒡᓗ ᓇᑦᑎᕐᓂᒡᓗ ᐃᒪᖓᓂ.

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᖃᒧᑕᐅᔭᓚᐅᖅᓯᒪᒍᕕᑦ ᐃᖃᓗᖕᓂᑦ ᑭᒻᒥᕈᕐᒧᑦ, ᐊᖅᑯᓵᖅᓯᒪᕙᑦ 
ᑲᑕᓐᓂᓕᒃ ᒥᕐᖑᐃᖅᓯᕐᕕᒃ. ᑖᓐᓇ ᒥᕐᖑᐃᖅᓯᕐᕕᒃ ᑭᓪᓕᖃᖅᐳᖅ 
ᐃᖃᓗᐃᑦ ᐊᑭᐊᓂᑦ ᑭᒻᒥᕈᑎᓕᐊᕆᐊᑦ ᐃᑎᕕᐊᓂ.

ᑕᒪᓐᓇ ᐃᓄᖕᓄᑦ ᐊᖅᑯᑎᒋᔭᐅᓯᒪᓕᖅᐳᖅ ᐅᐊᑦᑎᐊᕈᐊᓗᓂᑦ 
ᓂᕐᔪᑎᒐᓱᒡᕕᐅᓪᓗᓂᓗ. ᐃᑦᑕᕐᓂᓴᓕᕆᔨᑦ ᓇᓂᓯᖃᑦᑕᖅᓯᒪᕗᑦ 
ᐃᑦᑕᕐᓂᓴᕐᓂᒃ ᑐᓂᓂᑦ ᐱᔪᓂᒃ ᑕᐅᕙᓃᑦᑐᕕᓂᕐᓂᒃ 4000 ᐊᕐᕌᖑ 
ᐃᑦᑕᒥᑦ!

ᑲᑕᓐᓂᓕᒃ ᒥᕐᖑᐃᖅᓯᕐᕕᒃ ᖃᐅᔨᒪᔭᐅᕗᖅ “ᑰᖓ ᑲᑕᖕᓂᓕᒃ.” ᑰᖓ 
ᑲᑕᖕᓂᖃᖅᐳᖅ ᑭᙵᕐᔪᐊᓂᑦ ᓇᖅᓴᖓᓄᑦ ᑰᔾᔪᐊᒧᑦ. ᑖᓐᓇ ᑰᔾᔪᐊᖅ 
ᑰᒃᐳᖅ ᑕᓯᐅᔭᕐᔪᐊᒧᑦ.

ᑕᓯᐅᔭᕐᔪᐊᒥᑦ ᑰᖕᓂᖓ ᐃᒡᒋᐊᕌᓗᖕᒥ ᑭᖑᒧᑦ ᑰᓕᓲᖑᓂᖃᖅᐳᖅ. 
ᐃᒡᒋᐊᕌᓗᖕᒥ, ᒪᕐᕉᖕᓂᒃ ᑭᖑᒧᑦ ᑰᓕᓲᖅᑕᖃᖅᐳᖅ. ᐅᓕᓯᒪᓕᕌᖓᑦ, 
ᑭᖑᒧᑦ ᑰᓕᖅᐸᒃᐳᖅ!

ᑲᑕᓐᓂᓕᒃ ᒥᕐᖑᐃᖅᓯᕐᕕᐅᑉ ᓄᓇᖓ ᐋᖅᑭᒃᓱᖅᑕᐅᓯᒪᕗᖅ 
ᓯᕐᒥᐊᓗᖕᒧᑦ ᐅᓕᒃᓯᓯᒪᔪᕕᓂᕐᒥᒃ ᑕᐃᔅᓱᒪᓂᐊᓗᒃ. ᐃᖏᕐᕋᓂᖓᒍᑦ 
ᓯᕐᒥᐅᑉ ᖃᐃᖅᑲᒃᓴᐃᓂᑰᕗᖅ ᑭᙵᖏᓐᓂᒃ, ᐊᐅᑉᐸᓪᓕᐊᓂᖓᓄᓪᓗ 
ᕿᒪᐃᕙᓪᓕᐊᓪᓗᓂ ᐅᔭᕋᓱᒡᔪᐊᓗᖕᓂᒃ ᕿᒡᒍᓂᒡᓗ. 
ᐅᔭᕋᖕᓂᐊᕋᒃᓴᓕᐊᓘᕗᖅ ᑕᒪᓐᓇ ᓄᓇᖓ, ᒪᑯᓂᖓ ᓲᕐᓗ ᕿᓪᓚᕿᐊᖅ,  
ᒑᕐᓂᑦ, ᒍᕌᐸᐃᑦ, ᐱᐅᓕᓴᐅᑎᓕᐊᖑᔪᓐᓇᖅᑐᒥᒡᓗ ᓛᐱᔅ  
ᓘᓯ. ᓴᓇᙳᐊᒐᒃᓴᐅᔪᓐᓇᖅᑐᓂᒡᓗ ᐱᑕᖃᕆᕗᖅ ᓲᕐᐱᓐᑏᓐᒥᒃ ᒫᕝᕗᒥᓪᓗ.

ᑭᒻᒥᕈᑦ
ᑲᑕᓐᓂᓕᒃ ᒥᕐᖑᐃᖅᓯᕐᕕᒃ 

ᖃᐅᔨᒪᕕᑦ?

ᑰᔾᔪᐊᑉ ᓇᖅᓵᓗᖓ ᐅᖅᑯᐊᓃᑉᐳᖅ 
ᐊᓄᕆᐅᑉ, ᑕᐃᒪᐃᓐᓂᖓᓄᓪᓗ 
ᐅᖅᑰᓂᖅᓴᐅᓲᖑᕗᖅ 4C-ᒥᑦ  
5C-ᒧᑦ ᖃᓂᒋᔭᖓᓂᑦ. 
ᐅᖅᑰᓂᖅᓴᐅᓂᖓᓄᑦ, 
ᐱᕈᖅᑐᑦ ᐊᖏᓂᖅᓴᐅᓲᖑᕗᑦ 
ᐱᕈᖅᓴᕋᐃᓐᓂᖅᓴᐅᓪᓗᑎᒃ 
ᓇᖅᓴᒦᙱᑦᑐᓂᑦ.

ᐃᑎᔾᔭᒋᐊᖅ ᑕᑭᓂᖃᖅᐳᖅ 120km-ᓂᒃ ᐃᖃᓗᐃᑦ  
ᑕᓯᐅᔭᕐᔪᐊᖓᓂᑦ ᑭᒻᒥᕈᖅᐸᓯᖕᒧᑦ ᐃᑎᕕᐊᓂ 
ᑭᓪᓕᖃᖅᑐᓂ. “ᐃᑎᔾᔭᒋᐊᖅ” ᑐᑭᖃᖅᐳᖅ ᐃᓄᖕᓄᑦ  
ᐊᖅᑯᑎ ᓄᓇᒃᑰᖓᔪᖅ. ᑕᒪᓐᓇ ᐃᑎᔾᔭᒋᐊᖅ 
ᓯᐊᕐᕆᔮᖅᑎᓄᑦ, ᖃᒧᑕᐅᔭᖅᑎᓐᓄᖅ, ᕿᒧᒃᓯᖅᑎᓄᑦ, 
ᐱᓱᕋᔭᒃᑎᓄᓪᓗ ᐊᓕᐊᓇᐃᒋᔭᐅᕗᖅ. ᑐᓂᖅ 
ᑕᐃᒻᖑᑎᓪᓗᒍ ᐃᖃᓗᖕᓂ, ᖃᒧᑕᐅᔭᒃᑯᑦ 
ᓱᒃᑲᓂᑭᓴᐅᑎᕕᐅᓲᖑᕗᑦ ᑭᒻᒥᕈᕐᒧᑦ. ᐃᓚᖏᑦ 
ᓱᒃᑲᓂᑭᓴᐅᑎᔪᑦ ᐱᐊᓂᖃᑦᑕᖅᓯᒪᕗᑦ 
3-ᖏᓐᓇᕐᓂᒃ ᐃᑲᕐᕋᓂᒃ!

ᐃᒡᓗᕋᓛᖅᑕᖃᐅᖅᐳᖅ ᐃᓂᖓᓃᑦᑐᓂᒃ  
ᑐᐊᕕᕐᓇᖅᑐᒃᑯᑦ ᐅᖅᑰᓯᑦᑎᕐᕕᐅᔭᕆᐊᖃᓕᕐᓂᖅᐸᑕ.

ᑰᔾᔪᐊᖅ ᐊᑐᖅᑕᐅᒐᔪᒃᐳᖅ ᐃᒪᕐᒥ ᑲᔾᔭᐅᓴᒃᑐᓄᑦ 
ᑲᓅᒃᑯᑦ, ᖃᔭᖅᑐᖅᑐᓄᑦ, ᐳᓪᓚᓕᖕᓄᓪᓗ 
ᐅᒥᐊᖅᑐᖅᑐᓄᑦ. ᓄᓇᕐᔪᐊᒥ ᓇᒥᑐᐃᓐᓈᖅᑐᓄᑦ 
ᐅᐸᒃᑕᐅᓲᖑᕗᖅ ᑖᓐᓇ ᒥᕐᖑᐃᖅᓯᕐᕕᒃ.

ᐊᐅᔭᒃᑯᑦ, ᒥᕐᖑᐃᖅᓯᕐᕕᒃ ᓇᔪᖅᑕᐅᕙᒃᐳᖅ ᒪᒃᑯᒃᑐᓄᑦ  
ᖃᐅᔨᓴᖅᑎᒃᓴᓄᑦ ᑐᐱᖅᓯᒪᓪᓗᑎᒃ ᑲᑕᓐᓂᓕᖕᒥ,  
ᑖᓐᓇ ᒪᒃᑯᒃᑐᓄᑦ ᑐᕌᖓᔪᖅ ᐃᓕᓐᓂᐊᕈᑎ 
ᒥᕐᖑᐃᖅᓯᐅᕐᕕᐅᑉ ᒥᒃᓵᓂᒃ ᐃᓄᐃᑦ  
ᑕᒃᑯᐊᓃᖖᒑᖅᑐᓂᒃ. ᑕᕝᕙᓂ, ᐃᓐᓇᐃᑦ 
ᐃᓕᓐᓂᐊᖅᑎᑦᑎᓲᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᑕᒪᑐᒪ ᓄᓇᐅᑉ ᓱᓇᒃᑯᑖᖏᓐᓂᒃ ᐃᓄᖕᓄᓪᓗ  
ᐊᑐᖅᑕᐅᖃᑦᑕᕐᓂᖓᓂᒃ, ᐃᓕᓐᓂᐊᖅᑎᑦᑕᐅᖅ 
ᐊᓐᓇᐅᒪᔪᓐᓇᕐᓂᕐᒥᒃ ᓄᓇᒥ 
ᐃᓕᓐᓂᐊᖅᑎᑕᐅᓲᖑᖕᒥᔪᑦ.

ᐅᖅᑰᓂᖅᓴᐅᓂᖓᓄᑦ ᑰᔾᔪᐊᑉ ᓇᖅᓵᓗᐊ 
ᐊᔾᔨᐅᙱᑦᑐᒐᓚᖕᓂᒃ ᐱᕈᖅᑐᖃᖅᐳᖅ. 
ᐱᕈᖅᑐᖃᐅᖅᐳᖅ ᐅᖅᐱᖕᓂᒃ ᒪᑭᑕᔪᓂᒃ ᑕᑭᔪᓂᒃ. 
ᐃᓚᖏᑦ ᑕᒪᒃᑯᐊ ᐅᖅᐱᒐᐃᑦ ᑕᑭᓪᓕᔪᓐᓇᖅᐳᑦ 
2m−ᒧᑦ! ᐱᕈᖅᑐᓕᐊᓘᕗᖅ, ᒪᑯᓂᖓ ᕿᔪᒃᑖᓂᒃ 
ᒪᒪᐃᑦᑐᖁᑐᓂᒃ. ᐊᕝᕗᕐᕕᒃᓴᐅᕗᖅ ᐊᔾᔨᒌᙱᑦᑐᓂᒃ 
ᐃᔅᓯᓕᖕᓂᒃ ᒪᑯᓂᖓ ᑲᓪᓚᑦ, ᑭᒍᑕᖏᕐᓇᑦ, 
ᑭᒻᒥᖕᓇᑦ, ᐸᐅᕐᖓᓂᓪᓗ. ᐅᑭᐊᒃᓵᒃᑯᑦ ᑕᒪᓐᓇ 
ᓄᓂᕙᒋᐊᕐᕕᐅᓲᖑᕗᖅ.

ᒪᔪᖅᐸᓪᓕᐊᓪᓗᓂ ᑲᑕᓐᓂᓕᒃᑯᑦ, 
ᑕᑯᕕᒃᓴᐅᓕᓲᖑᕗᖅ ᑐᒃᑐᓄᑦ ᑐᓪᓕᓂᕐᓂᒃ. 
ᐱᕈᖅᑐᑦ ᑕᐅᕙᓂ ᓂᕿᑦᑎᐊᕙᐅᕗᑦ ᑐᒃᑐᓄᑦ. 
ᑕᑯᕕᒃᓴᐅᕗᖅ ᐸᖕᓂᕐᓂᒃ ᔫᓂᐅᓕᖅᑎᓪᓗᒍ ᐊᒻᒪ 
ᐊᕐᓇᕐᓗᖕᓂᒃ ᓄᕐᕋᖏᓐᓂᒡᓗ ᐋᒡᒋᓯᐅᑉ ᓄᙳᐊᓂ.

ᑲᑕᓐᓂᓕᒃ ᒥᕐᖑᐃᖅᓯᕐᕕᒃ ᑎᕆᒐᓂᐊᖃᕆᕗᖅ, 
ᐅᑲᓕᕐᓂᒡᓗ, ᐊᕕᙵᕐᓂᓪᓗ. ᐃᓛᓐᓂᒃᑯᓪᓗ 
ᐊᒪᕈᕐᓂᒃ ᑕᑯᓇᓚᐅᖅᐸᒃᑭᕗᖅ.

ᐊᔾᔨᒌᙱᑦᑐᓂᒃ ᐆᒪᔪᖅᑕᖃᐅᖅᐳᖅ ᑕᐅᕙᓂ. 
ᑎᖕᒥᐊᖃᖅᐳᖅ ᐃᕙᔭᖅᑐᓲᓂᒃ ᐅᕝᕙᓘᓐᓃᑦ 
ᐊᖅᑯᓵᓲᓂᒃ. ᐅᑭᐅᒃᑯᑦ, ᑕᑯᕕᒃᓴᐅᕗᖅ ᐊᕿᒡᒋᕐᓂᒃ, 
ᑐᓗᒐᕐᓂᒃ ᐅᒃᐱᔾᔪᐊᓂᒡᓗ. ᐅᐱᕐᖓᒃᓵᒥᑦ 
ᐅᑭᐊᒃᓵᒧᑦ, ᑕᑯᕕᒃᓴᐅᓲᖑᕗᖅ ᓂᕐᓕᖕᓂᒃ, ᑲᖑᕐᓂᒃ, 
ᖃᐅᓪᓗᖅᑖᕐᓂᒃ, ᐃᒥᖅᑯᑕᐃᓚᓂᒃ, ᐱᑦᑎᐅᓛᓂᒃ, 
ᖃᖅᓴᐅᓂᒡᓗ

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᕿᑭᖅᑕᓐ ᒥᕐᖑᐃᖅᓯᕐᕕᒃ ᐸᓐᓂᖅᑑᑉ ᑲᖏᖅᑐᐊᓗᐊᓃᑉᐳᖅ, 
50km-ᐸᓗᒃ ᐅᖓᓯᒃᑎᒋᓪᓗᓂ ᐸᓐᓂᖅᑑᒥᑦ. ᖃᓪᓗᓈᑎᑐᑦ 
ᐊᑎᕆᓚᐅᖅᑕᖕᒐ “ᕿᑭᖅᑕᓐ” ᐱᓯᒪᕗᖅ ᐊᕐᕕᕐᓂᐊᖅᑎᑦ 
ᑕᐃᓯᓇᓱᖕᓂᖏᓐᓂᑦ “ᕿᑭᖅᑕᓐ”, ᑖᔅᓱᒪ ᕿᑭᖅᑕᐅᑉ 
ᐊᑎᑐᖃᖓ.

ᑕᒪᓐᓇ ᕿᑭᖅᑕᓐ ᒥᕐᖑᐃᖅᓯᕐᕕᒃ ᐊᕐᕕᕐᓂᐊᖅᑎᓄᑦ 
ᐅᐸᒐᕕᓂᐊᓗᒃ 1800 ᐊᕐᕌᒍᖏᓐᓂ. ᐊᕐᕕᕐᓂᐊᖅᑎᑦ 
ᐅᑮᖃᑦᑕᓕᖅᑐᕕᓃᑦ ᑕᐅᕙᓂ 1852-ᒥ, ᐃᓪᓗᓂᒡᓗ 
ᕿᔪᖕᓂᒃ ᓇᑉᐸᖅᓯᔪᕕᓃᑦ 1857-ᒥ. ᐃᓄᐃᑦ ᐊᒥᓱᑦ 
ᐃᖅᑲᓇᐃᔭᖅᑎᑕᐅᖃᑦᑕᖅᑐᕕᓃᑦ ᐊᕐᕕᕐᓂᐊᖅᑎᓄᑦ 
ᐱᒃᑲᐅᓂᖏᓐᓄᑦ ᐊᖑᓇᓱᖕᓂᕐᒥᒃ ᐊᕐᕕᕐᓂᐊᕐᓂᕐᒥᒡᓗ.

ᑖᓐᓇ ᒥᕐᖑᐃᖅᓯᕐᕕᒃ ᔭᒐᐃᔾᔭᐃᖅᓯᓯᒪᕗᖅ 
ᐊᑐᖅᓯᒪᔭᖏᓐᓂᒃ ᐃᓄᐃᑦ ᓯᒃᑳᔅᓯᓪᓗ 
ᐊᕐᕕᓂᐊᖃᑦᑕᖅᑐᕕᓃᑦ ᐊᕐᕌᒍᒐᓴᓂᒃ ᕿᑭᖅᑕᒥ. 
ᐊᕐᕕᕐᓂᐊᖅᑎᑦ ᑎᑭᑎᑦᑎᔪᕕᓃᑦ ᖁᑭᐅᑎᓂᒃ, ᓴᓇᕐᕈᑎᓂᒃ, 
ᓴᓈᒃᓴᓂᒡᓗ ᐃᓄᐃᑦ ᐱᑐᖃᕆᙱᑕᖏᓐᓂᒃ, ᐃᓄᐃᓪᓗ 
ᐃᓕᓐᓂᐊᖅᑎᑦᑎᔪᕕᓃᑦ ᑕᐅᕙᔅᓱᒪ ᐃᒪᖓᓂ 
ᐆᒪᔪᖏᓐᓂᒡᓗ. ᑕᐃᔅᓱᒪᓂᓂᑦ ᐃᓄᐃᑦ ᐱᖅᑯᓯᖏᑦ 
ᐊᓯᕈᒻᒪᕆᓚᐅᖅᐳᑦ.

ᐸᓐᓂᖅᑑᖅ
ᕿᑭᖅᑕᓐ ᒥᕐᖑᐃᖅᓯᕐᕕᒃ 

ᕿᑭᖅᑕᓐ ᐊᕐᕕᕐᓂᐊᖅᑎᓄᑦ ᕿᒪᒃᑕᕕᓂᖅ 
1917-ᖑᓕᖅᑎᓪᓗᒍ, ᓄᖑᑦᑎᑲᓴᖕᒪᑕ ᑕᐅᕙᔅᓱᒪ 
ᐊᕐᕕᖏᓐᓂᒃ, ᓱᑕᐃᑲᓴᒃᑐᒋᓪᓗ. ᐃᓄᐃᑦ ᓱᓕ 
ᐊᕐᕕᕐᓂᐊᖃᑦᑕᖅᑐᕕᓃᑦ ᑕᐅᕙᓂ ᓯᒃᑳᔅᓰᑦ 
ᕿᒪᐃᓯᒪᓕᖅᑎᓪᓗᒋᑦ ᑭᓯᐊᓂᓕᑦᑕᐅᖅ ᐅᑯᓂᐅᖖᒋᑦᑐᖅ 
ᐃᓄᐃᑦ ᕿᒪᐃᓐᓂᕆᕗᑦ. ᖃᑦᑕᕕᓃᑦ ᕿᔪᑦ, ᐅᒥᐊᕕᓃᑦ, 
ᐃᓪᓗᕕᓃᑦ, ᑐᐱᓄᑦ ᐱᕈᕕᓃᑦ ᓱᓇᑐᐃᓐᓇᓪᓗ 
ᕿᒪᒃᑕᐅᔪᕕᓃᑦ ᐃᓄᖕᓄᑦ ᐊᕐᕕᕐᓂᐊᖅᑎᓄᓪᓗ ᓱᓕ ᒫᓐᓇ  
ᓇᓂᔭᒃᓴᐅᕗᑦ. ᖃᕐᒪᕕᓂᐅᑉ ᓯᓚᑖ ᓴᓇᔭᐅᓯᒪᕗᖅ ᑕᐅᕙᓂ.

ᖃᐅᔨᒪᕕᑦ?

ᓯᕙᑖᕐᕕᒃᑯᑦ ᐃᓄᐃᑦ ᐊᑭᓕᖅᑕᐅᓲᕕᓃᑦ ᓯᕙᓂᒃ 
ᐸᓂᖅᑐᓂᒡᓗ ᓂᕆᔭᒃᓴᓂᒃ. ᑕᐃᒫᒃ ᑕᕝᕙ 
ᐅᓪᓗᖅ ᐊᑦᑎᖅᑕᐅᓯᒪᕗᖅ “ᓯᕙᑖᕐᕕᒃ,” ᓯᕙᓂᒃ 
ᐱᕕᐅᕙᖕᓂᕐᒪᑦ ᑖᓐᓇ ᐅᓪᓗᖅ.

ᕿᑭᖅᑕᓐ ᒥᕐᖑᐃᖅᓯᕐᕕᒃ ᓱᕐᕋᒃᑕᐅᑦᑕᐃᓕᓂᕐᒦᒃᐳᖅ.  
ᐱᓱᒡᕕᖃᖅᐳᖅ ᐅᐸᒐᒃᓴᐅᓪᓗᑎᒃ ᑕᑯᒥᓇᖅᑐᓂᒃ 
ᒥᕐᖑᐃᖅᓯᕐᕕᖕᒥ ᐃᓕᓐᓂᐊᕈᑕᐅᔪᓐᓇᖅᐳᓪᓗ 
ᐳᓚᕋᑎᓄᑦ ᑕᐅᕙᓂ ᐊᑐᖅᑕᐅᓯᒪᔪᓂᒃ 
ᑕᑯᔪᓐᓇᖅᐳᓪᓗ ᐊᕐᕕᕐᓂᐊᖃᑦᑕᕐᓂᕕᓂᕐᒥᒃ. 
ᑕᐅᕗᙵᕐᕕᒃᓴᐅᕗᖅ ᖃᒧᑕᐅᔭᒃᑯᑦ 
ᐅᒥᐊᒃᑯᓪᓘᓐᓃᑦ, 3 ᐃᑲᕐᕋᓂᒡᓗ ᐃᖏᕐᕋᓇᖅᐳᖅ 
ᐸᓐᓂᑑᒥᑦ. ᐅᒥᐊᕐᔪᐊᑦ ᐳᓚᕋᑎᑦ ᓄᓇᕐᔪᐊᒥ 
ᓇᑭᑐᐃᓐᓇᖅ ᐱᔪᑦ ᕿᑭᖅᑕᓅᖅᐸᒃᐳᑦ 
ᒥᕐᖑᐃᖅᓯᕐᕕᖕᒧᑦ.

ᕿᓚᓗᒐᑦ, ᐊᓪᓚᙳᐊᑦ, ᓇᑦᑎᑦ, ᖃᐃᕈᓖᑦ, ᐊᕐᕖᓪᓗ 
ᐃᒪᖓᓐᓃᑉᐳᑦ ᕿᑭᖅᑕᓐ ᒥᕐᖑᐃᖅᓯᕐᕕᐅᑉ. ᑎᖕᒥᐊᑦ  
ᑎᑭᑉᐸᒃᑐᑦ ᖃᐅᓪᓗᖅᑖᑦ ᖃᐃᕐᖔᑦ, ᑕᕆᐅᕐᒥᐅᑕᓪᓗ  
ᒪᒃᑯᐊ ᐊᑉᐸᑦ ᐱᔅᓯᐅᓛᓪᓗ, ᓯᔾᔭᒥᐅᑕᓪᓗ 
ᒪᒃᑯᐊ ᓴᐅᕐᕋᑦ, ᑑᓪᓕᒡᔪᐊᑦ, ᖁᓪᓕᖁᓪᓕᐊᓪᓗ. 
ᑕᑯᕕᒃᓴᐅᒋᕗᖅ ᑭᒡᒐᕕᐊᕐᔪᖕᓂᒃ ᑭᒡᒐᕕᖕᓂᓪᓗ 
ᐃᓐᓈᕈᖏᓐᓂ ᒥᕐᖑᐃᖅᓯᕐᕕᐅᑉ ᓄᓇᖓᓂ.

ᕿᓚᓗᒃᑲᑦ, ᑑᒑᓖᑦ, ᓇᑦᑏᑦ, ᖃᐃᕈᓖᑦ, ᐊᕐᕖᓪᓗ 
ᐃᒪᕐᒥᐅᑕᐅᕗᑦ ᕿᑭᖅᑕᓐ ᒥᕐᖑᐃᖅᓯᕐᕕᐅᑉ 
ᐃᓗᐊᓂ. ᑎᖕᒥᔾᔭᑦ ᒥᕐᖑᐃᖅᓯᕐᕕᖕᒦᑉᐸᒃᑐᑦ 
ᖃᐅᓪᓗᖅᑖᑦ ᖁᐸᓄᐊᓪᓗ, ᑕᕆᐅᕐᒥᐅᑕᓪᓗ 
ᓲᕐᓗ ᐱᑦᓯᐅᓛᑦ ᐊᐸᓪᓗ, ᓯᒡᔭᒥᐅᑕᓪᓗ ᓲᕐᓗ 
ᓯᒡᔭᕆᐊᕐᔪᑦ, ᓴᐅᕐᕋᓪᓗ, ᑕᑯᔭᐅᔪᓐᓇᖅᐸᖕᒥᔪᑦ 
ᑭᒡᒐᕕᐊᕐᔪᐃᑦ ᑭᒡᒐᕕᐊᓪᓗ ᐃᓐᓈᕈᕐᓂ 
ᑲᔾᔭᐅᓴᒡᕕᐅᑉ ᖃᓂᒋᔮᓂ.

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᖃᐅᒻᒫᕐᕕᒃ ᒥᕐᖑᐃᖅᓯᕐᕕᒃ ᕿᑭᖅᑕᐅᕗᖅ ᐊᑦᑎᖅᑕᐅᓯᒪᔪᖅ 
ᖃᐅᒻᒫᕐᕕᒻᒥᒃ ᐃᖃᓗᐃᑦ ᑕᓯᐅᔭᕐᔪᐊᖓᓂ, 12km-ᐸᓗᖕᒥᒃ 
ᐃᖃᓗᐃᑦ ᓯᓚᑖᓂ. ᖃᐅᒻᒫᕐᕕᒃ ᑐᑭᖃᖅᐳᖅ “ᕿᓪᓕᖅᑐᓕᖕᒥ.” 
ᑕᐃᒫᒃ ᐊᑦᑎᖅᑕᐅᓯᒪᕗᖅ ᕿᑭᖅᑕᖅ ᐅᔭᕋᖃᐅᕐᒪᑦ 
ᕿᓪᓚᕿᐊᓕᖕᓂᒃ, ᕿᓪᓕᖅᑑᓲᓂᒃ. ᑕᒪᓐᓇ ᐅᓂᒃᑳᖑᓲᑦ 
ᐃᓄᐃᒡᒎᖅ ᐃᖏᕐᕋᓪᓗᑎᒃ ᓯᑯᒃᑯᑦ ᑕᐅᕙᓂ, ᑕᑯᖃᑦᑕᖅᑐᕕᓃᑦ 
ᖁᓪᓖᑦ ᖃᐅᒪᓂᖏᓐᓂᒃ ᖃᐅᒻᒫᕐᕕᖕᒥᑦ, ᑕᐃᒫᒡᓗ 
ᐊᑦᑎᖅᑕᐅᔾᔪᑎᒋᕚ.

ᖃᐅᒻᒫᕐᕕᒃ ᖃᐅᔨᒪᔭᐅᓕᖅᐳᖅ 750-ᖑᓗᐊᖅᑐᓂᒃ 
ᐊᕐᕌᒍᓂᒃ ᐃᓄᖃᐃᓐᓇᖅᓯᒪᔪᖅ, ᑐᓕᓄᑦ (ᐃᓄᐃᑦ ᓯᕗᓕᖏᑦ) 
ᐅᓪᓗᒥᐅᓕᖅᑐᒧᓪᓗ ᐃᓄᖕᓄᑦ. ᖃᐅᒻᒫᕐᕕᒃ ᑐᑦᑕᕐᕕᐅᕗᖅ 
ᐃᒪᖓ ᓇᑦᑎᕋᓱᒡᕕᑦᑎᐊᕙᐅᖕᒪᑦ ᖃᓂᑦᑐᓂᓗ ᕿᑭᖅᑕᖅ 
ᓄᓇᒻᒪᕆᖕᒧᑦ.

ᒫᓐᓇ ᓱᓕ ᑕᑯᕕᒃᓴᐅᕗᑦ 11-ᓂᒃ ᖃᕐᒪᕕᓃᑦ ᑕᕝᕙᓂ 
ᕿᑭᖅᑕᒥ. ᑖᒃᑯᐊ ᖃᕐᒪᕕᓃᑦ ᖃᓇᓕᖅᑕᐅᕙᒃᑐᕕᓃᑦ 
ᐊᕐᕖᑦ ᑐᓕᒫᖏᓐᓄᑦ ᐊᓪᓕᕈᖏᓐᓄᓪᓗ ᐅᓕᒃᓯᒪᓪᓗᑎᒃ 
ᕿᓯᓂᒃ. ᐅᑭᐅᒃᑯᑦ, ᑕᒪᒃᑯᐊ ᖃᕐᒪᑦ ᐊᐅᕕᖅᓯᒪᔪᓄᑦ 
ᐊᕙᓗᓯᒪᖃᑦᑕᖅᑐᕕᓃᑦ ᖁᓪᓖᓐᓇᕐᒧᓪᓗ ᐅᖅᑰᓴᐅᑎᖃᖅᑐᑎᒃ.

ᑕᐅᕙᓂ ᑖᒃᑯᐊ ᖃᕐᒪᕕᓃᑦ ᖁᓕᔭᐅᒃᑲᓐᓂᖅᓯᒪᕗᑦ 
ᐃᑦᑕᕐᓂᓴᓕᕆᔨᓄᑦ. ᑐᐱᓄᑦ ᐱᕈᕕᓂᖃᐅᖅᐳᖅ, ᕿᖕᓂᕕᓃᓪᓗ, 
ᐃᓗᕕᑐᖄᓗᐃᓪᓗ ᐱᑕᖃᐅᖅᐳᑦ ᒥᕐᖑᐃᖅᓯᕐᕕᖕᒥ.

ᐃᖃᓗᐃᑦ
ᖃᐅᒻᒫᕐᕕᒃ ᒥᕐᖑᐃᖅᓯᕐᕕᒃ 

14



ᐊᒥᓱᓂᒃ ᐃᑦᑕᕐᓂᓴᖃᕐᕕᖃᖅᐳᖅ ᖃᐅᒻᒫᕐᕕᒃ 
ᒥᕐᖑᐃᖅᓯᕐᕕᒃ. ᑖᒃᑯᐊ ᐸᕝᕕᓵᖑᖁᓇᒋᑦ, 
ᐱᓱᒡᕕᓕᐅᖅᓯᒪᕗᖅ ᐅᐃᒍᓯᒪᔪᓂᒃ 
ᐃᓪᓕᓂᓕᐊᓂᒃ ᐳᓚᕋᑎᑦ ᕿᒥᕐᕈᓇᒍᓐᓇᖁᓪᓗᒋᑦ 
ᐊᑦᑐᐃᙱᓪᓗᑎᒃ. ᑕᑯᓂᐊᕐᕕᒃᓴᐅᒋᕗᖅ 
ᖃᕐᒪᓕᐊᖑᓯᒪᔪᒥᒃ ᖃᕐᒪᕕᓂᑐᖃᐅᑉ ᐃᓂᖓᓂ. 
ᑖᓐᓇ ᐊᕐᕕᐅᑉ ᐊᓪᓕᕈᖓᓂᒃ ᑐᓕᒫᖏᓐᓂᒡᓗ 
ᓴᐅᓂᖃᖅᐳᖅ ᖁᓕᓯᒪᓪᓗᓂ ᕿᓯᖕᓂᒃ. 
ᑖᓐᓇ ᐃᓕᓐᓂᐊᕈᑕᐅᕙᒃᐳᖅ ᓄᓇᕗᒻᒥᐅᓄᑦ 
ᐳᓚᕋᑎᓄᓪᓗ ᖃᓄᖅ ᐃᓅᕙᓚᐅᕐᒪᖔᑕ 
ᑕᐃᔅᓱᒪᓂᐊᓗᒃ.

ᖃᐅᒻᒫᕐᕕᒃ ᒥᕐᖑᐃᖅᓯᕐᕕᖓ ᐅᐸᒐᒃᓴᐅᕗᖅ 
ᖃᓄᑐᐃᓐᓇᒐᓚᒃ. ᐅᑭᐅᒃᑯᑦ ᕿᒧᒃᓯᕐᕕᒃᓴᐅᕗᖅ 
ᑕᐅᕗᖓ ᖃᒧᑕᐅᔭᒃᑯᓪᓘᓐᓃᑦ. ᐊᐅᔭᒃᑯᑦ, ᐅᒥᐊᒃᑯᑦ 
ᖃᔭᒃᑯᓪᓘᓐᓃᑦ ᑎᑭᒐᒃᓴᐅᕗᖅ.

ᖃᐅᒻᒫᕐᕕᒃ ᒥᕐᖑᐃᖅᓯᕐᕕᖕᒥ ᐱᕈᖅᑐᑦ 
ᐊᔾᔨᒋᒐᓚᒃᐸᐃᑦ ᐃᖃᓗᐃᑦ ᑰᖓᑕ ᒥᕐᖑᐃᖅᓯᕐᕕᐅᑉ  
ᐱᕈᖅᑐᖏᑕ ᖃᓂᒌᖕᒪᑎᒃ. ᐃᕕᒃᓱᒐᐃᑦ, 
ᑎᖕᒐᐅᔭᑦ, ᐊᓯᖏᓪᓗ ᐱᕈᖅᐳᑦ ᑭᙵᖏᓐᓂ 
ᕿᒡᒍᖃᐅᖅᑐᓂᓗ. ᐱᓱᕋᔭᒃᑐᓂ ᒥᕐᖑᐃᖅᓯᕐᕕᖕᒥ, 
ᑕᑯᕕᒃᓴᐅᕗᖅ ᐅᑭᐅᖅᑕᖅᑑᑉ ᓄᓇᕋᖏᓐᓂᒃ 
ᒪᑯᓂᖓ ᐃᒍᑦᑕᑦ ᓂᕿᖏᑦ ᐊᐅᐱᓚᒃᑐᙳᐊᓪᓗ.

ᖃᐅᒻᒫᕐᕕᒃ ᕿᑭᖅᑕᖅ ᐊᖏᔫᙱᑦᑑᒐᓗᐊᖅ, 
ᑭᓯᐊᓂᓕ ᐆᒪᔪᓄᑦ ᐅᐸᒃᑕᐅᒐᔪᒃᐳᖅ. ᑎᖕᒥᐊᓂᒃ 
ᑐᓗᒐᓂᒃ, ᑭᒡᒐᕕᐊᕐᔪᖕᓂᒃ, ᐊᒡᒋᕐᓂᓪᓗ. 
ᑎᕆᒐᓂᐊᖃᓱᖑᖕᒥᔪᖅ ᐅᑭᐅᒃᑯᑦ ᑐᒃᑐᓂᒡᓗ 
ᑕᑯᕕᒃᓴᐅᒋᕗᖅ ᑕᔾᔭᐅᔪᓂᒃ ᕿᑭᖅᑕᐅᑉ ᐊᑭᐊᓂ.

ᖃᐅᒻᒫᕐᕕᒃ ᐃᒪᖓ ᕿᓚᓗᒐᖃᓲᖅ, ᓇᑦᑎᓕᐊᓗᒃ, 
ᐃᓛᓐᓂᒃᑯᓪᓗ ᐊᕐᕕᖃᓱᖑᓪᓗᓂ.

ᐆᒪᔪᖏᑦ

ᐱᕈᖅᑐᖏᑦ ᑲᔾᔭᐅᓴᒍᑎᑦ

7000 ᐊᕐᕌᒍᑦ ᑭᖑᒧᑦ ᐅᑎᕈᑦᑕ, ᓄᓇᖓ 
ᐃᖃᓗᐃᑦ ᑰᖓᑕ ᐅᒥᒃᓯᒪᓐᓂᖅᐳᖅ 
ᓯᕐᒥᒧᑦ. ᐃᓚᖓᒍᑦ ᑖᓐᓇ ᓯᕐᒥᐊᓗᒃ 
ᐃᔾᔪᓂᖃᖅᑐᕕᓂᐅᕗᖅ 400m-ᓂ! ᑖᓐᓇ 
ᓯᕐᒥᐊᓗᒃ ᓅᑉᐸᓪᓕᐊᓪᓗᓂ ᐊᐅᑉᐸᓪᓕᐊᓪᓗᓂ, 
ᑕᒪᓐᓇ ᓄᓇᖓ ᑭᙵᙳᖅᑐᕕᓂᖅ. ᐅᓪᓗᒥ, 
ᑕᐃᒪᐃᓕᖓᓕᖅᐳᖅ ᐳᖅᑐᓗᐊᙱᑦᑐᓂᒃ 
ᑭᙵᖃᐅᖅᑐᓂ ᐃᓚᖓᓗ ᕿᒡᒍᒐᓚᐅᓪᓗᓂ.

ᐃᖃᓗᐃᑦ ᑰᖓ (ᖃᓪᓗᓈᑎᑐᑦ Sylvia  
Grinnell River) ᑐᙵᕕᒋᕚ ᒥᕐᖑᐃᖅᓯᕐᕕᐅᑉ 
ᑰᔾᔨᓯᒧᑦ ᑰᒃᑐᖅ. ᐅᐊᑦᑎᐊᕈᐊᓗᓂᑦ 
ᑕᒪᓐᓇ ᐃᖃᓪᓕᐊᕐᕕᐅᕗᖅ, ᑎᓱᓲᖑᖕᒪᑕ 
ᒪᔪᖅᑐᑎᒡᓗ ᑰᖓᓂ. ᑕᐃᒪᙵᓂᑦ, ᐃᓄᐃᑦ 
ᑕᒫᓂᑦᑎᐊᕐᒥᐅᑕᑦ ᐃᖃᓪᓕᐊᖃᑦᑕᖅᓯᒪᕗᑦ 
ᐊᐅᔭᒃᑯᑦ ᐅᐱᕐᖓᒃᓵᒃᑯᓪᓗ. ᒫᓐᓇ ᓱᓕ 
ᐃᖃᓪᓕᐊᕐᕕᐅᒐᔪᒃᐳᖅ.

ᐊᕐᕌᒍᓕᒫᒥ ᐃᖃᓗᖕᒥᐅᑦ ᑰᖕᒥᑦ ᐃᒥᖅᑕᖅᐸᒃᐳᑦ 
ᓂᓚᒃᑕᖅᐸᒃᐳᑦ. ᐅᑭᐅᒃᑯᑦ ᐅᐱᕐᖓᒃᓵᒃᑯᓪᓗ, 
ᐃᓚᖏᑦ ᐊᒡᓗᐊᒃᑯᑦ ᐃᒥᖅᑕᓲᖑᕗᑦ. ᑕᒪᑐᒪ ᑰᑉ 
ᐃᒪᖓ ᐃᒥᖅᓯᒪᓕᖅᐱᐅᒃ?

ᐃᖃᓗᐃᑦ
ᐃᖃᓗᐃᑦ ᑰᖓ ᒥᕐᖑᐃᖅᓯᕐᕕᒃ

ᖃᐅᔨᒪᕕᑦ?

ᑖᓐᓇ ᑰᒃ “ᐃᖃᓗᐃᑦ” ᐊᑦᑎᐅᑎᒋᓯᒪᕚ ᓄᓇᓕᖏᑕ. 
ᑕᒪᓐᓇᓕ ᓄᓇᓕᐸᐅᔭᐅᓕᖅᑐᖅ ᐊᑎᑐᖃᕋᓗᐊᖓ “ᒪᓂᕋᔭᒃ”.

ᐃᖃᓗᐃᑦ ᑰᖓ ᒥᕐᖑᐃᖅᓯᕐᕕᒃ
ᐃᖃᓗᐃᑦ ᑰᖓ ᒥᕐᖑᐃᖅᓯᕐᕕᒃ ᐅᐸᒃᑕᐅᒐᔪᓛᖑᕗᖅ  
ᓄᓇᕗᒻᒥ ᒥᕐᖑᐃᖅᓯᕐᕕᖕᓂᑦ. ᐅᑭᐅᒃᑯᑦ, 
ᐅᐸᒃᑕᐅᒐᔪᒃᐳᖅ ᓯᐊᕐᕆᔮᖅᑎᓄᑦ, ᕿᒧᒃᓯᖅᑐᓄᑦ, 
ᖃᒧᑕᐅᔭᖅᑐᓄᓪᓗ. ᐊᐅᔭᒃᑯᑦ, ᐃᖃᓗᖕᒥᐅᑦ ᐳᓚᕋᑎᓪᓗ  
ᐅᐸᒃᓯᑲᑕᓲᑦ ᐱᓱᕋᔭᒋᐊᖅᑐᑎᒃ, ᑐᐱᖅᓯᒪᔭᖅᑐᖅᑐᑎᒃ,  
ᐃᖃᓗᒐᓱᒋᐊᖅᑐᑎᒃ, ᐃᒐᔭᖅᑐᖅᑐᑎᒡᓗ. 
ᐃᓚᖏᓪᓘᓐᓃᑦ ᖃᔭᖅᑐᓲᒻᒪᕇᑦ ᑰᖕᒥ!

ᑖᓐᓇ ᒥᕐᖑᐃᖅᓯᕐᕕᒃ ᓇᓪᓕᐅᓐᓂᖅᓯᐅᕐᕕᐅᕙᒃᐳᖅ 
ᓄᓇᓖᑦ ᐱᖅᑯᓯᖏᓐᓂᒃ ᑲᑎᕝᕕᐅᕙᒃᐳᕐᓗ ᐊᐅᔭᓕᒫᖅ.  
ᔪᓚᐃᒥ, ᐅᐸᒃᑕᐅᓲᖑᕗᖅ ᒥᕐᖑᐃᖅᓯᕐᕖᑦ 
ᐅᓪᓗᖓᓂ. ᒥᕐᖑᐃᖅᓯᕐᕖᑦ ᐅᓪᓗᖓ ᐊᕐᕋᒍᑕᒫᖅ  
ᓄᓇᓕᖕᓄᑦ ᐃᒐᔭᖅᑐᕐᕕᐅᕙᒃᐳᖅ 
ᓇᓪᓕᐅᓐᓂᖅᓯᐅᕐᓂᐅᓪᓗᓂ ᑰᑉ ᑕᐃᔅᓱᒪᓂᓂᑦ 
ᐅᓪᓗᒥᒧᑦ ᐊᑐᖅᑕᐅᑦᑎᐊᕐᓂᖓᓂᒃ. 
ᐱᖃᑕᐅᔪᓐᓇᕆᕗᑎᑦ ᐱᓇᓱᐊᕈᓯᑕᒫᖅ 
ᑕᑯᒃᓴᐅᑎᑕᐅᕙᒃᑐᓂᒃ ᐱᖅᑯᓯᑦᑎᓐᓂᒃ 
ᖁᕕᐊᓲᑎᖃᖅᑐᓂᒃ ᐆᑦᑐᕈᓐᓇᕆᕗᑎᑦᑕᐅᖅ 
ᑲᑕᔾᔭᕆᐅᖅᓴᓗᑎᑦ, ᕿᓚᐅᔾᔭᕐᓂᕐᒥᒃ, 
ᑲᑭᕙᓕᐅᕐᓂᕐᒥᒃ ᐅᕝᕙᓘᓐᓃᑦ ᐱᔅᓯᓕᐅᕐᓂᕐᒥᒃ.

ᓄᓇᖓ ᑕᒪᑐᒪ ᓇᐹᖅᑐᖃᙱᑦᑑᕗᖅ 
ᐱᕈᖅᑐᖃᐅᖅᑐᓂ ᑐᕐᕈᓯᓲᓂᒃ ᐅᖅᐱᒐᕐᓂᒃ 
ᐃᔾᔪᖓᓗ ᐃᕕᒃᓱᒐᖃᐅᖅᑐᓂ. ᕿᒡᒍᖃᐅᖅᐳᖅ 
ᖁᐊᔭᐅᑎᖃᐅᖅᑐᓂᒃ ᐊᔾᔨᒌᖖᒋᑦᑐᓂᒃ.

ᐊᔾᔨᒌᙱᑦᑐᒐᓚᐃᑦ ᐱᕈᖅᐳᑦ ᐃᖃᓗᐃᑦ 
ᑰᖓᓂ ᒥᕐᖑᐃᖅᓯᕐᕕᖕᒥ. ᐃᓚᖏᑦ 
ᓄᓇᕋᐅᓪᓗᑎᑦ ᐊᔾᔨᒌᙱᑦᑐᑦ, ᒪᑯᐊ ᐸᐅᓐᓇᐃᑦ 
ᐊᐅᐱᓚᒃᑐᙳᐊᓪᓗ. ᐱᕈᓲᖑᒋᕗᑦᑕᐅᖅ ᐃᒍᑦᑕᑦ 
ᓂᕿᖏᑦ, ᒦᖅᑲᕕᐊᑦ ᖁᖑᓕᓪᓗ.

ᐊᔾᔨᒌᙱᑦᑐᒐᓚᐃᑦ ᐆᒪᔪᑦ ᓇᔪᒐᖃᖅᐳᑦ 
ᐅᕝᕙᓘᓐᓃᑦ ᐊᖅᑯᓵᓲᖑᕗᑦ ᑕᒪᑐᒪ ᓄᓇᖓᓂ. 
40-ᓂᒃ ᐊᔾᔨᒌᙱᑦᑐᓂᒃ ᑎᖕᒥᐊᖃᖅᐳᖅ 
ᒥᕐᖑᐃᖅᓯᕐᕕᖕᒨᓲᓂᒃ! ᒪᑯᐊᖑᕗᑦ, ᑐᓗᒐᑦ, 
ᖃᐅᓪᓗᖅᑖᑦ, ᐊᕿᒡᒋᓪᓗ. ᓂᕐᓖᑦᑕᐅᖅ 
ᑐᓛᓲᖑᒋᕗᑦ. ᑕᑯᕕᒃᓴᐅᒋᕗᖅ ᑕᑯᓕᒪᓇᙱᑦᑐᓂᒃ 
ᒪᒃᑯᓂᖓ ᖃᐅᕈᓪᓕᒑᓂᒃ ᑭᒡᒐᕕᐊᕐᔪᖕᓂᒡᓗ.

ᒥᖅᑯᓕᖃᕆᕗᖅ ᒥᕐᖑᐃᖅᓯᕐᕕᒃ ᒪᑯᓂᖓ 
ᑎᕆᒐᓂᐊᑦ, ᐅᑲᓕᑦ, ᐊᕕᙵᓪᓗ. ᕿᑭᖅᑖᓘᑉ 
ᓂᒋᐊᓂ ᑐᒃᑐᖃᑦᑎᐊᖅᑎᓪᓗᒍ ᑐᒃᑐᓂᒃ 
ᑕᑯᕕᒃᓴᐅᒋᕗᖅ.

ᐃᖃᓗᑉᐱᑦ ᑎᓱᓲᖑᕗᑦ ᑕᓯᐅᔭᕐᒧᑦ ᐅᐱᕐᖔᒃᑯᑦ 
ᒪᔫᓲᖑᓪᓗᑎᒡᓗ ᐅᑭᐊᒃᓵᒃᑯᑦ ᐃᖃᓗᐃᑦ ᑰᖓᒍᑦ.

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᖃᐅᔨᒪᕕᑦ?

ᐃᓕᓐᓂᐊᕈᓐᓇᕆᕗᑎᑦᑕᐅᖅ ᓄᓇᕗᑦ 
ᒥᕐᖑᐃᖅᓯᕐᕕᖏᓐᓂᒃ ᐃᓄᐃᓪᓗ ᐊᑐᖅᓯᒪᔭᖏᓐᓂᒃ 
ᕿᓂᕐᓂᒃᑯᑦ ᐱᕈᓯᒪᔪᓂᒃ ᑎᒃᑯᐊᖅᑑᑎᓂᒃ ᒪᓕᒡᓗᑎᑦ.  
ᐃᖃᓗᐃᑦ ᑰᖓᓂ ᕿᓂᒐᖅᑕᖃᖅᐳᖅ ᐱᕈᓯᒪᔪᓂᒃ 
ᐊᓕᐊᓇᐃᒋᔭᐅᔪᒥᒃ ᐱᙳᐊᕆᐊᖓ. ᕿᓂᕐᓂᖅ 
ᐱᕈᓯᒪᔪᓂᒃ ᐱᙳᐊᕐᓂᐅᕗᖅ ᑲᑎᖅᓱᐃᓂᒃᑯᑦ 
ᓱᓇᑐᐃᓐᓇᕐᓂᒃ ᓇᒥᑐᐃᓐᓇᖅ ᑭᓯᐊᓂ 
ᐅᖄᓚᐅᑎᕋᓛᕐᒥᒃ ᐊᓯᐅᔾᔭᐃᒃᑯᑎᒥᒡᓘᓐᓃᑦ ᐊᑐᕐᓗᓂ.

ᑲᖏᖅᑐᒑᐱᒃ
ᐊᒡᒍᑦᑎᓐᓂ ᓄᓇᕗᒻᒥ ᒥᕐᖑᐃᖅᓯᕐᕕᒃ  

ᐊᒡᒍᑦᑎᓐᓂ ᑲᔾᔭᐅᓴᒡᕕᒃ ᑲᖏᖅᑐᒑᐱᐅᑉ ᖃᓂᒋᔮᓃᑦᑐᖅ. 
“ᐊᒡᒍᑦᑎᓐᓂ” ᑐᑭᖃᖅᐳᖅ “ᑲᖏᖅᑐᒑᐱᐅᑉ 
ᐊᓄᕆᓪᓗᐊᑕᕆᖃᑦᑕᖅᑕᖓᑕ ᐅᐊᖕᓇᐅᑉ ᒥᒃᓵᓃᖖᒑᖅᐳᖅ.” 
ᑲᔾᔭᐅᓴᒡᕕᑦᑎᐊᕚᓘᑉ ᓄᓇᖓ ᖃᖅᑲᖃᐅᖅᐳᖅ, ᓯᕐᒥᖕᓂᒃ, 
ᓇᑎᕐᓇᓂᒃ, ᑕᓪᓕᒪᓂᒡᓗ ᑲᖏᖅᑐᓂᒃ. ᖃᖅᑲᑯᔅᓱᐊᓗᖏᑦ 
ᑲᖏᖅᑐᖏᑕᓗ ᖂᑭᓐᓂᖏᑦ ᐊᓄᕌᒃᑳᓘᑎᑦᑎᕗᑦ 
ᒥᕐᖑᐃᖅᓯᕐᕕᖕᒥ. ᖃᖅᑳᓗᖏᑦ ᐊᒡᒍᑦᑎᓐᓂ ᒥᕐᖑᐃᖅᓯᕐᕕᐅᑉ 
ᐳᖅᑐᔪᐊᓘᕗᑦ, ᐃᓐᓈᕈᐊᓗᐃᑦ ᐃᒫᓅᖕᒐᔪᑦ. ᒥᕐᖑᐃᖅᓯᕐᕕᐅᑉ  
ᖃᖅᑳᓗᖏᑕ ᐃᓚᖏᑦ ᓄᓇᕐᔪᐊᕐᒥ ᐳᖅᑐᓛᖑᕗᖅ 
ᐃᓐᓈᕈᐊᓗᖏᑕ.

ᐊᒡᒍᑦᑎᓐᓂ ᒥᕐᖑᐃᖅᓯᕐᕕᒃ 1000-ᖏᓐᓃᑦᑐᓂᒃ 
ᐊᕐᕌᒍᓂᒃ ᐊᑐᖅᑕᐅᖃᑦᑕᖅᓯᒪᕗᖅ ᐊᖑᓇᓱᒡᕕᐅᓪᓗᓂ 
ᐃᖃᓗᒐᓱᕕᐅᓪᓗᓂᓗ ᒫᓐᓇᓗ ᓱᓕ ᐃᖃᓗᒐᓱᒡᕕᐅᕙᒃᑐᖅ 
ᐊᖑᓇᓱᒡᕕᐅᓪᓗᓂᓗ. ᑑᓕᓄᑦ ᖃᕐᒪᕕᓂᖃᐅᖅᐳᖅ 
1000-ᖏᓐᓃᑦᑐᓂᒃ ᐊᕐᕌᒍᓂᑦ ᐊᑐᖅᑕᐅᓚᐅᖅᑐᕕᓂᕐᓂᒃ, 
ᑐᐱᕐᕕᕕᓂᖅᑕᖃᐅᕆᓪᓗᓂ ᓄᓇᒋᔭᐅᓪᓗᓂ ᕿᒻᒪᑯᕕᓂᕐᓂᒡᓗ. 
ᒥᕐᖑᐃᖅᓯᕐᕕᖕᒥ ᐅᔭᖅᑲᑦ ᓴᓇᒪᓂᖏᑦ ᐊᓯᖏᓪᓗ ᐃᓄᖕᓄᑦ 
ᐊᓐᓂᕆᔭᐅᓂᖏᓐᓄᑦ ᓴᐳᑎᔭᐅᓯᒪᕗᑦ.

ᐊᒡᒍᑦᑎᓐᓂ ᓄᓇᕗᒻᒥ ᒥᕐᖑᐃᖅᓯᕐᕕᒃ  
ᐅᔭᕋᖕᓂᒃ ᒪᔪᕋᖅᑏᑦ ᓇᑭᑐᐃᓐᓈᖅᑐᑦ ᐊᒡᒍᑦᑎᓐᓂᒥᒃ  
ᒪᔪᕋᕆᐊᓲᖑᕗᑦ ᐳᖅᑐᔪᐊᓗᖕᓂᒃ ᖃᖅᑳᓗᖕᓂᒃ 
ᐃᓐᓈᕈᐊᓗᖕᓂᓪᓗ. ᒥᕐᖑᐃᖅᓯᕐᕕᐅᑉ  ᒪᓂᕋᑦᑐᑦ, 
ᐳᖅᑐᔪᐊᓗᐃᑦ ᐃᓐᓈᕈᐊᓗᖏᑦ ᐳᖅᑐᓂᖃᖅᐳᑦ 
1500 metres-ᓂᒃ ᐃᒫᓂᑦ ᐱᐅᒋᔭᐅᒻᒪᕆᒃᐸᒃᑐᑦ 
ᐃᓐᓈᕈᕐᓂᒃ ᒥᓯᒃᑎᓄᑦ, ᓯᐊᕐᕆᔮᖅᑎᓄᑦ, ᒪᔪᕋᖅᑎᓄᑦ, 
ᓯᕐᒥᖕᓂᓪᓗ ᒪᔪᕋᖅᑎᓄᑦ.

ᐊᒥᓲᕗᑦ ᓇᕈᒍᑕᐅᔪᓐᓇᖅᑐᖅ 
ᑲᔾᔭᐅᓴᕝᕕᔾᔪᐊᕌᓗᖕᒥ, ᒪᓕᒡᓗᒋᑦ ᖃᖓᒃᑰᓂᖓ 
ᐊᕐᕌᒍᒥ. ᐅᑭᐅᒃᑯᑦ, ᕿᒧᒃᓯᕈᓐᓇᖅᐳᑎᑦ 
ᖃᒧᑕᐅᔭᕐᓗᑎᓪᓘᓐᓃᑦ. ᐊᐅᔭᒃᑯᑦ, 
ᐃᖏᕐᕋᔾᔪᑎᒃᑰᕈᓐᓇᖅᐳᑎᑦ ᐅᒥᐊᒃᑯᓪᓘᓐᓃᑦ 
ᒥᕐᖑᐃᖅᓯᕐᕕᖕᒥ. ᖃᖓᒃᑰᒐᓗᐊᖅᐸ ᐊᕐᕌᒍᒥ, 
ᐊᒡᒍᑦᑎᓐᓂ ᓄᓇᕗᒻᒥ ᒥᕐᖑᐃᖅᓯᕐᕕᐅᑉ ᓄᓇᖓᑕ 
ᑕᑯᒥᓇᕐᓂᖓ ᑕᑯᔪᒥᓇᖅᑐᐊᓘᕗᖅ!

ᒥᕐᖑᐃᖅᓯᕐᕕᖕᒥ ᓄᓇᕋᖃᐅᖅᑐᓂ ᓱᓕᓗ, 
ᖁᐊᔭᐅᑎᓂᒃ ᐊᒥᐊᕆᒃᑐᓂᒃ ᐃᓐᓈᕈᐃᑦ 
ᐱᑕᖃᐅᕐᒥᔪᑦ ᐊᒡᒍᑦᑎᓐᓂ ᓄᓇᕗᒻᒥ. ᓄᓇᕋᐃᑦ 
ᑕᑯᑐᐃᓐᓇᕆᐊᖃᖅᑕᕕᑦ ᐃᓚᖏᑦ ᐸᐅᓐᓇᐃᑦ, 
ᒪᓕᒃᑳᑦ ᐃᒍᑦᑕᐃᓪᓗ ᓂᕿᖏᑦ.

ᐊᔾᔨᒌᖖᒋᑦᑐᓂᒃ ᓴᖅᐱᓕᒃᑕᖃᐅᖅᐳᖅ, ᐃᓚᒋᓪᓗᒋᑦ 
ᐋᕐᓗᐃᑦ, ᖃᑯᖅᑕᑦ ᕿᓚᓗᒐᑦ, ᐊᓪᓚᖖᒍᐊᑦ, 
ᐃᒪᖏᓐᓃᓲᖑᕗᑦ ᐊᒡᒍᑦᑎᓐᓂ ᒥᕐᖑᐃᖅᓯᕐᕕᖕᒥ 
ᓄᓇᕗᒥ. ᐊᕐᕖᑦ ᑲᑎᖖᒐᔪᐊᓘᕙᒃᐳᑦ ᓴᑦᑎᑦᑐᖓᒍᑦ 
ᒥᕐᖑᐃᖅᓯᕐᕕᐅᑉ ᓂᕆᕕᒋᕙᑦᑕᖓᓅᖅᐸᓪᓕᐊᔪᑦ 
ᑲᖏᖅᑐᒑᐱᐅᑉ ᓂᒋᖓᓄᑦ.

ᒥᕐᖑᐃᖅᓯᕐᕕᐅᑉ ᖃᖅᑳᓗᖏᑦ ᐃᓐᓈᕈᐊᓗᖏᓪᓗ 
ᐃᕝᕙᕕᑦᑎᐊᕙᐅᕗᑦ ᑐᓛᔪᓄᑦ ᑎᖕᒥᐊᓄᑦ. 
ᓇᐅᔮᕌᓗᐃᑦ ᖃᖁᓪᓗᐃᓪᓗ ᐃᕙᔪᐊᓘᕙᒃᑭᕗᑦ 
ᐊᕐᕌᒍᑕᒫᑦ.

ᒥᕐᖑᐃᖅᓯᕐᕕᒃ ᓇᓄᖃᕆᕗᖅ, ᑐᒃᑐᖃᖅᑐᓂ, 
ᐅᑲᓕᖃᖅᑐᓂᓗ.

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᐆᒪᔪᖏᑦ

ᓴᓂᑭᓗᐊᑉ ᖃᓂᒋᔮᓃᑦᑐᓂ ᕝᓛᕼᐅᕐᑎᐅᑉ ᕿᑭᖅᑕᖓᓂ, 
ᑭᖖᒑᓗᒃ ᒥᕐᖑᐃᖅᓯᕐᕕᒃ ᐊᒥᓱᓂᒃ ᐊᑐᓚᐅᖅᑐᕕᓂᖃᐅᖅᐳᖅ 
ᐱᒻᒪᕆᖕᓂᒃ.

ᑭᖖᒑᓗᒃ ᐃᑦᑕᕐᓂᓴᖃᐅᖅᑐᖅ ᐊᓐᓂᕐᓇᖅᑐᓂᒃ ᓄᓇᕗᒻᒥ. 
ᑐᐱᕐᕕᕕᓃᑦ, ᖃᕐᒪᕕᓃᑦ, ᐳᓪᓚᑎᑦ, ᐊᖑᓇᓱᒡᓗᓂᓗ ᑕᓗᕕᓃᑦ 
ᓇᓂᔭᒃᓴᐅᕗᖅ ᒥᕐᖑᐃᖅᓯᕐᕕᖕᒥ. ᐊᖑᓇᓱᒡᕕᐅᖃᑦᑕᖅᓯᒪᕗᖅ 
ᑑᓕᓄᑦ, ᐃᓄᐃᓪᓗ ᓯᕗᓕᖏᓐᓄᑦ, ᐃᓄᖕᓄᓪᓗ. ᑖᒃᑯᐊ ᐅᐸᒐᐃᑦ  
ᓴᐳᒻᒥᔭᐅᓂᐊᖅᐳᑦ ᑭᖖᒑᓗᒃ ᓄᓇᕗᒻᒥ ᒥᕐᖑᐃᖅᓯᕐᕕᒃ 
ᐱᖖᒍᖅᐸᑦ.

“ᑭᖖᒑᓗᒃ” ᑐᑭᓕᖅ “ᐃᖕᓈᕈᕐᒥᒃ” ᐊᑎᑐᖃᕆᕚ ᑭᖖᒑᓘᑉ 
ᒥᕐᖑᐃᖅᓯᕐᕕᖕᒥ. ᐃᓄᒐᓴᐃᑦ ᐊᖑᓇᓱᓲᖑᕗᑦ ᑕᐅᕙᓂ, 
ᒥᑭᒋᐊᕐᓂᐊᖅᑐᑎᒃ, ᐊᐅᓪᓛᖅᓯᒪᓪᓗᑎᒡᓗ ᐊᕐᕌᒍᑕᒫᑦ. 
ᑭᖖᒑᓗᒃ ᓄᓇᕗᒻᒥ ᒥᕐᖑᐃᖅᓯᕐᕕᐅᑉ ᓄᓇᖓ ᑕᓯᖃᐅᖅᐳᖅ, 
ᑰᖃᐅᖅᑐᓂ, ᓯᔾᔭᑯᑖᓕᐊᓘᓪᓗᓂᓗ. ᐃᒪᕐᒥᐅᑕᓂᒃ 
ᓂᕿᑖᕐᕕᐅᕙᒃᑐᖅ ᐃᓄᖕᓄᑦ ᑐᕚᖃᖅᐸᒃᑐᓄᑦ ᐃᒫᓃᑦᑐᓂᒃ.

ᓴᓂᑭᓗᐊᖅ
ᑭᖖᒑᓗᒃ ᓄᓇᕗᒻᒥ ᒥᕐᖑᐃᖅᓯᕐᕕᒃ

ᓯᒡᔭᖃᒻᒪᕆᒃᑎᓪᓗᒍ, ᑭᖖᒑᓗᒃ ᒥᕐᖑᐃᖅᓯᕐᕕᒃ 
ᓄᓇᕗᒻᒥ ᐅᐸᒐᓐᓈᕆᔭᐅᕗᖅ ᑕᕆᐅᕐᒥ 
ᖃᔭᖅᑐᖅᐸᒃᑐᓄᑦ, ᑲᓅᕆᐊᖅᑐᖅᐸᒃᑐᓄᑦ, 
ᐅᒥᐊᖅᑐᕆᐊᖅᑐᖅᐸᒃᑐᓄᓪᓗ, 
ᐃᖃᓪᓕᐊᖅᐸᒃᑐᓄᓪᓗ. ᐃᓄᒐᓴᐃᑦ 
ᐅᕕᓗᖅᑕᕆᐊᓲᖑᕗᑦ, ᖂᖅᓱᔫᓂᒃ, ᒥᖅᑯᓕᖕᓂᒃ 
ᐊᒻᒨᒪᔪᓂᒡᓗ ᑲᓅᒃᑰᖅᑐᑎᒃ.

ᓄᓇᒥ ᐱᓕᕆᐊᖑᕙᒃᑐᑦ ᐅᑭᐅᒃᑯᑦ 
ᓯᐊᕐᕆᔮᕆᐊᖅᑐᖅᑐᑦ ᖃᒧᑕᐅᔭᕆᐊᖅᑐᖅᑐᓪᓗ. 
ᐊᐅᔭᒃᑯᑦ, ᐱᓱᕋᕆᐊᓲᑦ, ᓄᓂᕙᒋᐊᖅᑐᑎᒡᓗ, 
ᑎᓴᒪᓕᒋᐊᖅᑐᖅᑐᑎᒡᓗ ᑖᒃᑯᐊ 
ᐱᓕᕆᐊᖑᓪᓗᐊᑕᖅᐸᒃᑐᑦ. ᐃᓄᒐᓴᐃᑦ 
ᐊᐅᓪᓛᖅᓯᒪᓲᖑᒻᒥᔪᑦ ᑕᒫᓂ.

ᒥᕐᖑᐃᖅᓯᕐᕕᒃ ᐅᐸᒐᑦᓴᐅᕗᖅ ᐅᒥᐊᒃᑯᑦ 
ᑎᓴᒪᓕᒃᑯᓪᓗ ᐊᐅᔭᒃᑯᑦ, ᖃᒧᑕᐅᔭᒃᑯᑦ 
ᕿᒧᒃᓯᒃᑯᓪᓘᓐᓃᑦ ᐅᑭᐅᒃᑯᑦ. ᑭᖖᒑᓗᒃ 
ᐊᖅᑯᑎᑖᕈᒫᖅᑐᖅ ᓴᓂᑭᓗᐊᕐᒧᑦ. ᓴᓂᑭᓗᐊᕐᒥᐅᓄᑦ 
ᐅᐸᒐᑦᓴᐅᓂᖅᓴᐅᓕᕋᔭᖅᑐᖅ ᑲᔾᔭᐅᓴᒋᐊᖅᑐᕐᓗᑎᒃ 
ᒥᕐᖑᐃᖅᓯᕐᕕᐅᑉ ᓄᓇᑦᑎᐊᕚᓗᐊᓂ 
ᐆᒪᔪᖃᑦᑎᐊᖅᑐᒥ.

ᓯᒡᔭᑯᑖᖏᑦ ᐃᒪᑦᑎᐊᕙᖏᓪᓗ ᑭᖖᒑᓗᒃ   
ᒥᕐᖑᐃᖅᓯᕐᕕᐅᑉ ᓄᓇᕗᒻᒥ 
ᓄᓇᕋᑦᑎᐊᕙᖃᐅᖅᐳᖅ ᐃᓯᕆᐅᑕᐅᔭᖃᐅᖅᑐᓂᓗ 
ᕿᐅᒃᑲᖓᓇᖅᑐᓂᒃ ᓯᓚᖃᓲᖑᓂᖓᓄᑦ. ᓰᕐᓇᖅᑐᑦ 
ᐲᔅ, ᑭᒻᒥᓐᓇᐃᑦ, ᓯᐅᕋᐅᑉ ᐅᖃᐅᔭᖏᓪᓗ 
ᓇᓂᔭᒃᓴᐅᓲᖑᕗᑦ ᒥᕐᖑᐃᖅᓯᕐᕕᖕᒥ ᐊᐅᔭᒃᑯᑦ.

ᐃᒪᖏᑦ ᑭᖖᒑᓗᒃ ᒥᕐᖑᐃᖅᓯᕐᕕᐅᑉ ᓄᓇᕗᒻᒥ 
ᐃᖃᓗᖃᐅᑦᑎᐊᖅᐳᑦ ᓴᖅᐱᓕᖃᐅᖅᑐᑎᒡᓗ. 
ᑕᑯᒐᔭᕆᕗᑎᑦ ᓇᑦᑎᕐᓂᒃ, ᐊᐃᕕᕐᓂᒃ, 
ᖃᐅᓪᓗᖅᑐᓂᒡᓗ ᕿᓚᓗᒐᕐᓂᒃ ᐃᒪᖏᓐᓂ.

ᓄᓇᒥ, ᑎᕆᒐᓂᐊᖃᐅᖅᐳᖅ, ᐊᕕᖖᒐᓂᒃ 
ᐅᑲᓕᕐᓂᒡᓗ. ᑐᒃᑐᖃᕈᓐᓃᓚᐅᖅᑎᓪᓗᒍ 
1970-ᖏᓐᓂ, ᑐᒃᑐᕋᓚᖑᓂᖅᓴᐃᑦ 
ᑕᐅᕗᖖᒐᖅᑕᐅᓚᐅᖅᓯᒪᕗᑦ. ᑕᑯᒐᔭᖅᑐᒃᓴᐅᕗᑎᑦ 
ᑐᒃᑐᕋᓛᖑᓂᖅᓴᓂᒃ ᑲᔾᔭᐅᓴᕝᕕᖕᒥ!

ᐊᔾᔨᒌᖖᒋᑦᑐᓂᒃ ᒥᑎᖃᐅᖅᐳᖅ, 
ᐃᒪᕐᒥᐅᑕᑦ ᑎᖕᒥᐊᑦ ᑭᖖᒑᓗᒃ ᓄᓇᕗᒻᒥ 
ᒥᕐᖑᐃᖅᓯᕐᕕᖕᒨᖃᑦᑕᖅᐳᑦ ᐊᕐᕌᒍᑕᒫᑦ. 
ᑕᑯᒐᔭᖅᑐᒃᓴᐅᕗᑦ ᐊᒪᐅᓕᒡᔪᐊᓂᒃ, ᐃᓱᖖᒐᕐᓂᒃ, 
ᓇᑦᑐᕋᓕᖕᓂᓪᓗ, ᑭᒡᒐᕕᐊᕐᔪᖕᓂᓪᓘᓐᓃᑦ.

ᐆᒪᔪᖏᑦ

ᐱᕈᖅᑐᖏᑦ ᑲᔾᔭᐅᓴᒍᑎᑦ

ᓄᖖᒍᖓ
ᓄᓇᕗᒻᒥ ᒥᕐᖑᐃᖅᓯᕐᕕᖏᑦ ᐱᓐᓇᕆᔭᐅᕗᑦ 
ᓄᓇᖏᑦ ᓇᕈᓇᒐᒃᓴᐅᖕᒪᑕ, ᐆᒪᔪᕐᓄᑦ ᓇᔪᒐᐅᖕᒪᑕ,  
ᔭᒐᐃᔾᔭᐃᖅᓯᔾᔪᑕᐅᖕᒪᑕᓗ ᓄᓇᕗᒻᒥᐅᑦ 
ᐊᑐᖃᑦᑕᖅᓯᒪᔭᖏᓐᓂᒃ. ᒥᕐᖑᐃᖅᓯᕐᕕᒃᑕᖃᖅᐸᑦ ᓄᓇᓕᓯ 
ᖃᓂᒋᔮᓂ, ᑲᔾᔭᐅᓴᒋᐊᕐᕕᒋᒍᒃ. ᓂᕆᐅᓇᙱᑦᑐᓂᒃ 
ᑕᑯᑐᐃᓐᓇᕆᐊᖃᖅᐳᑎᑦ! 

ᐅᖃᐅᓰᑦ ᑐᑭᖏᑦ
ᐃᑦᑕᕐᓂᓴᓕᕆᔨ: 

 

ᑲᔾᔮᕐᓇᖅ: 

ᕿᒪᒃᑕᐅᓂᒃᑯᑦ: 

ᑕᓗᐃᑦ: 

ᖃᐅᔨᓴᖅᑎ ᐃᓕᓐᓂᐊᖅᓯᒪᔪᖅ ᕿᒥᕐᕈᓇᖕᓂᕐᒥᒃ ᐃᑦᑕᕐᓂᓴᓂᒃ, 
ᓯᕗᓕᑦᑕ ᓴᓇᓯᒪᔭᖏᓐᓂᒃ, ᐊᑐᖃᑦᑕᖅᓯᒪᔭᖏᓐᓂᒃ, 
ᕿᒪᒃᑯᖏᓐᓂᒡᓗ.

ᐃᓄᒃᑎᑐᑦ ᐅᖃᓯᖅ ᑐᑭᖃᖅᑐᖅ “ᑲᔾᔭᐅᓴᒡᕕᐅᓂᕋᖅᑕᐅᔪᖅ 
ᓄᓇᐅᑉ ᑲᔾᔮᕐᓇᕐᓂᖓᓄᑦ, ᓴᐃᓕᓈᖅᑑᓪᓗᓂ, 
ᓴᐃᒪᓂᖃᖅᖢᓂᓗ...”

ᐱᖁᑎᑦ ᕿᒪᐃᓐᓇᖅᑕᐅᓂᑯᑦ.

ᑕᓗᐊᖅᑑᑎᓂᒃ ᐃᓄᐃᑦ ᐊᑐᖅᐸᒃᑐᕕᓃᑦ ᑕᑯᔭᐅᑦᑕᐃᓕᓪᓗᑎᒃ 
ᑐᒃᑐᓂᒃ ᐅᑕᖅᑭᓪᓗᑎᒃ.

ᖃᐅᒻᒫᕐᕕᒃ ᒥᕐᖑᐃᖅᓯᕐᕕᒃ

ᐅᕙᔪᖅ ᒥᕐᖑᐃᖅᓯᕐᕕᒃ ᖁᕐᓗᖅᑑᑉ ᑰᖓ 24



ᐃᖃᓗᒑᕐᔫᑉ ᓄᓇᖓ ᒥᕐᖑᐃᖅᓯᕐᕕᒃ

ᖁᕐᓗᖅ ᒥᕐᖑᐃᖅᓯᕐᕕᒃ ᑲᑕᓐᓂᓕᒃ ᒥᕐᖑᐃᖅᓯᕐᕕᒃ

ᑭᖖᒑᓗᒃ ᓄᓇᕗᒻᒥ ᒥᕐᖑᐃᖅᓯᕐᕕᒃ  ᐃᖃᓗᒑᕐᔫᑉ ᓄᓇᖓ ᒥᕐᖑᐃᖅᓯᕐᕕᒃ

ᕿᑭᖅᑕᓐ ᒥᕐᖑᐃᖅᓯᕐᕕᒃ26



ᐃᖃᓗᐃᑦ ᑰᖓ ᒥᕐᖑᐃᖅᓯᕐᕕᒃ

ᐊᒡᒍᑦᑎᓐᓂ ᓄᓇᕗᒻᒥ ᒥᕐᖑᐃᖅᓯᕐᕕᒃ  

ᐃᖃᓗᒑᕐᔫᑉ ᓄᓇᖓ ᒥᕐᖑᐃᖅᓯᕐᕕᒃ 27

